
        
            
                
            
        

    
	Ш. ГААДАМБА

	 

	НЭГДЛИЙН ЗОО

	(Телевизийн кино тууж)

	 

	“Улсын хэвлэлийн газар” Улаанбаатар хотноо 1987 онд эрхлэн хэвлүүлсэн “ГАГНААС” номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

НЭГДЛИЙН ЗОО

	(Телевизийн кино тууж)

	 

	1. Шуудангийн машин давхиж явна. Дээр суугчид олонхдоо дуугүй, кабины ард суусан хоёр хүүхэн ярьж явна.

	Насандулам

	— Найз аа, чи манай нэгдэлд юугаар ирж байна?

	Цэвэлмаа

	— Зоотехникчээр, юу гэж?

	Насандулам

	— Зүгээр!.. Чи тэгвэл Базарын оронд Бадам даргын гар хөл болохоор яваа хүн байна ха-ха-ха!

	Цэвэлмаа хөмсөг зангидан, бодол болов. Түүний чихэнд «Би чамд хэлсэн шүү. Чи сайндаа л нэг нэгдлийн даргын зарц болно биз. Өөр юм чамд алга. Би чамайг дагаж хөдөө хөөгдөж, хөгжлөөс хоцорч чадашгүй. Одоо мөр мөрөө харсан маань шулуун!» гэж нэг залуугийн хэлэх дуулдах шиг болно. Залуу хүн гүүрний хашлага налж зогсоод энэ үгийг өөрт нь хэлж байсан нь харагдах шиг болно.

	Бас «За Цэвэлмаа минь чи хөдөө очоод сайн ажиллаарай! Ажилдаа эзэн болно шүү!» гэж өөр нэг хүн бүдүүн баргил дуугаар хэлж байх шиг санагдана. Төгсгөлийн үдэшлэг дээр сургамжилж байсан багшийн нь царай нүдэнд нь ургаад ирэхэд тэр нүдээ анив. Багшийн дүр улам тодрон үзэгдэв.

	Насандулам

	— Найз аа, чи яав? Дотор чинь эвгүй болов уу?

	Цэвэлмаа

	— (цочисхийж) Зүгээр!.. Бадам гэдэг чинь юу юм бэ? Нэгдлийн дарга уу?

	Насандулам

	— Орлогч нь. Гэхдээ гол эзэн нь шүү. Үгийг нь дуулаад ажиллаад байвал чи алзахгүй. Сайн хүн байгаа юм.

	Тэр машин «Өгөөмөр» сум нэгдлийн захиргаа гэсэн хаягтай байшингийн үүдэнд ирж зогсоход хүмүүс буун тарж байна. 

	Насандулам

	— (босож) Найз аа, баяртай. Өвгөн чинь чам дээр очно оо! гэж Цэвэлмаад дотночлон хэлж буув.

	Жолооч шуудангийн богцоо аваад хаалгаар орно. Түүний хойноос хальсан цув, нимгэн хангистай Цэвэлмаа гар чемоданаа барьж хаалгаар ороход түүний нуруун дээрээс «Нэгдлийн зоо...» гэсэн бичиг тодорч энэ киноны нэр зар хаалганы хүрээн дотор хөврөн гарна. (Хөдөө нутаг сайхан дууны ая уянгална).

	 

	* * *

	 

	2. «Орлогч дарга» гэсэн хаяг. Энэ өрөөнд Бадам Цэвэлмаа хоёр ярьж байна.

	Бадам

	— Би тушаал төлөвлөж орхино (Цэвэлмааг ерөнхий зоотехникчээр...) гэж ширээний литэд бичнэ. Бас чамайг төвхнүүлэх талаар ч бодъё!

	Цэвэлмаа

	 — Баярлалаа дарга аа!

	Бадам

	 — Манай нэгдлийн гол үйлдвэрлэлийн ажлыг чи мэдэж байгаа биз дээ?

	Цэвэлмаа

	 — Мал аж ахуй биз дээ.

	Бадам

	 — Ай даа. Энэ ажилд бол би эзэн болж суугаа санаатай хүн.

	Цэвэлмаа «Би эзэн, чи зарц гэх нь дээ. Тэгнэ байх аа бас!» гэж хөмсөг атируулан бодож үснийхээ үзүүрийг имрэв.

	Бадам

	 — Тэгэхлээр чи болбол миний шууд удирдлагаар ажиллана.

	Цэвэлмаа

	 — Гэхдээ би өөрийнхөө чиглэлээр ажиллаж болно биз дээ, дарга аа?

	Бадам

	 — Өөрийн чиглэлээр гэсэн чинь юу гэсэн үг вэ? Бид чинь нам засгийн бодлого заалтын дагуу л ажиллах ёстой юм шүү. Дур дураараа дургиад байж таарахгүй. Зоотехникчийн ажлыг болбол би мэдэж байна. Ерөнхийдүү л ажил. Хамаарахгүй ч юмгүй. Тодорхой ч юмгүй. Ийм л ажил шүү дээ.

	Цэвэлмаа

	 — Тийм биш ээ, дарга аа! Та буруу ойлгож байна. Үүн шиг тодорхой ажил яаж байдаг юм бэ?

	Бадам

	 — (Гайхан эгдүүцэн харж) За байз та! Буруу зөвийг нь асуугаагүй л байна. Урьдаар би ярья! Дараа нь чи шүүмжлээрэй! Тэгэхлээр ер нь... ээ чамд болбол ямар ч ажил даалгаж болно. Бригадад болбол байн байн төлөөлөгчөөр явж байна гэж мэдэх хэрэгтэй.

	Цэвэлмаа

	 — Дарга аа, би энэ нэгдэлд төлөөлөгчөөр биш, зоотехникчээр ирсэн шүү дээ.

	Бадам

	 — (гар нь салганан үзгээ гартаа эргүүлж) Түүнийг чинь болбол мэдэж байна. Ингэхэд чи ер нь үг дуулж, удирдлага хүлээх хүн биз?

	Цэвэлмаа

	 — Би таны удирдлагад мэргэжлийн ажлаа өөрийн бодсон чиглэлээр л хийе гэж бодож байна. Болно биз дээ!

	Бадам

	 — Хм. Бодсон чиглэл. Тэр чинь жишээлбэл юу байна?

	Цэвэлмаа

	 — Жишээлбэл би орон нутгийн шилдэг үүлдрийн мал үржүүлэх чиглэл барьж ажиллах гэсэн юм.

	Бадам

	 — Мө-өн! Гэтэл нам засгийн өгч байгаа чиглэл бол ашиг шим сайтай сайн угсааны мал үржүүл гээд байгаа шүү дээ. Чиний өмнө ажиллаж байсан Базар ч энэ талаар их юм хийсэн байгаа. Тэр чиглэлээр л ажилла! Цэцэрхээд байх явдалгүй! Ингэхэд чи чинь уулаасаа хаанахын хүн байна?

	Цэвэлмаа

	 — Хотын хүн. Юу гэж?

	Бадам

	 — Тэгвэл чамайг бодвол би малын дэргэд өссөн хүн байна. Малын ажлыг та нар эрдэм номоороо мэддэг байхад би хар практикаар гадарлана. Ингэхлээр энэ ажилд эзэн болж байгаагийн хувьд хийлгэх гэснийгээ л хийлгэнэ дээ.

	Цэвэлмаа

	 — (шартайгаар) Та «эзэн, эзэн» гээд байх юм. Би тэгээд юу чинь болж байна. Хэ! (гэж намжирдан буруу харж суугаад) Тэгж яривал би ч бас ажилдаа эзэн болно шүү, дарга минь! 

	Бадам хүүхнийг гайхан харж литэд бичсэн зүйлийнхээ ард асуулт тавив.

	Гадаа үүдэнд түлхүүрийн нүхээр Манал шагайж

	Манал

	 — Энэ юун хүүхэн ирээд даргатай барилцаж авах нь холгүй байна вэ?

	Жамсран

	 — (эдийн засагч) Бадамын оронд чамтай «байлдахаар» ирсэн хүн. Гал амьтан байна, гавал дээр чинь цахиур хагална даа.

	Манал

	 — Гайгүй байлгүй.

	(Хүүхнийг гараад явахад тэр хоёр хойноос нь харж байна)

	Манал

	 — «За ийм амьтантай байлдах хэрэг гарч дээ!» гэж бодно.

	 

	Жамсран «Тэврээд авмаар эгдүүтэй тагтаахай байна даа» гэж бодно.

	 

	 

	* * *

	 

	 

	3. Цэвэлмаа байрандаа унтаж байна. Нүүрт нь инээмсэглэл тодрон зүүдэлж байгаа ажээ.

	Уудам талаар дүүрэн таваг сүүлтэй цав цагаан ноостой хонь зах нь харагдахгүй налайн бэлчсэний дунд Цэвэлмаа Маналтай хамт зогсож байна.

	Цэвэлмаа

	 — (сэтгэл хөдлөн) Манал аа, хонгор минь чи хараач! Би ийм л хоньтой болох гэсэн юм. Одоо нэг санасандаа хүрлээ дээ!

	Манал

	 — (Цэрмаагийн сэтгэлтэй явсан Занаа гэдэг залуу болон хувирч) Энэ чинь юу вэ? Яасан олон тэмээн хяруул вэ? Би чамтай хаа ирчих ээ вэ? Австралид ирчих ээ юу? гэж (шал өөр дуугаар өгүүлэхэд)

	Цэвэлмаа

	 — (гайхаж) Хаанаас! Манал минь чи юу хэлж байгаа юм! (гэснээ хажуу дахь хүнээ харж гайхан) Өө чи чинь Занаа байсан юм уу? Чи гайхах явдалгүй. Энэ чинь манай нэгдлийн шилмэл омгийн хонин сүрэг. Миний бий болгосон сүрэг дээ гэж омог бардам хэлэв.

	Занаа

	 — Өө тийм үү? Тэгвэл чи зарц болоогүй эзэн болжээ! Би мэдсэнгүй, уучлаарай!

	Цэвэлмаа

	 — Чи хүнийг басаад байсан. Би чамайг хэзээ ч уучлахгүй. Би нутгийн ийм сайхан омгийн мал гаргаж чадсан л юм даа.

	Занаа

	 — (хүүхэн хүний нарийн дуугаар) За яршиг даа. Энэ чинь хонь биш, цагаан тахиа л байхчив дээ. Бадам дарга чамайг тэгж дураар чинь дургиулах байх даа, харин! Ха-ха-ха гээд инээхэд Цэвэлмаа гайхан хажуу дахь хүнээ дахин харвал Занаа биш Насандулам болоод хувирчихсан харагдаж ч байх шиг.

	Олон хонь гэнэт үргэлж цойлон цойлон давхиж дайрчих шахан өнгөрөхөд сүүл нь бандганан харагдаж ч байх шиг.

	Цэвэлмаа

	 — Наса-ан! Чи үнэмшихгүй байгаа бол би чамд нэг хонь барьж аваад үзүүлье л дээ 

	гээд нэг хонины нуруун дээрээс шүүрэхэд гарт нь үнэхээр цагаан шувууны ноолуур, өд сөд бутран үлдсэнд Цэвэлмаа нүдэндээ итгэхгүй ирмэчин гайхан харж байна. Цэвэлмаа орноосоо ухасхийн босож ирэхэд «Төлийн дуу» нэвтрүүлэг явж байв. Цэвэлмаа босож хувцаслаад хүлээн авагчийн дууг сулруулж ширээний дэргэд очиж литийн хуудсыг эргүүлж, утсан торомжид нь тогтоов. «1969 оны 2-р сарын 16» гэсэн тоо харагдана.

	Цэвэлмаа ямар хачин зүүдлэв ээ гэж бодоод цүнхээ уудалж нэг хуудас цаас гаргаж ирэв. Түүнийг ширээн дээр дэлгэж тавихад «Нэгдлийн захиргааны тэргүүлэгчдийн тогтоол» Утга нь: «Тус нэгдэлд нутгийн шилмэл омгийн хонин сүрэг байгуулах тухай» гэсэн бичиг харагдаж байв. Цэвэлмаа (тэр бичгээ далд хийж) «За тогтоол гаргуулаад авсан хойно одоо ямар ч гэсэн ингээд энэ ажилдаа ордог хэрэг ээ!» гэж бодоод босов.

	 

	4. Хавар болж цас цоохортсон байна. Хөдөө Доржийн суурийн малыг ангилан ялгаж байгаа Цэвэлмаа туслах зоотехникч Жагдал хоёрын хөлс асгаран байна. Малчин Дорж, Цэрэнжид хоёр хонь барьж өгч байна.

	Хашаа дотор хайсаар гурван тасалгаа гаргаж ялгасан хонийг оруулж байна. Энэ сууриас нутгийн шилмэл омгийн гэж сонгож авсан хонийг хашааны гадаа сул задгайд гаргасан нь хашааны эргэн тойронд тааруухан байна. Ялгалт явуулж байгаа хашаа дотор үлдсэн сүүлчийн эм хонийг барих гэж Дорж, Янжин хоёр хөөцөлдөж байна. Цэвэлмаа үзэж байсан хонио Жагдалын хамт нэг хашаанд өргөж хийж байна.

	Доржийн барьж ирсэн сүүлчийн хонь том биетэй шилдэг сайн эм хонь шиг харагдаж байна. Цэвэлмаа түүнийг Жагдалаар хүзүүдүүлж үзэж байна.

	Цэвэлмаа

	 — Жагдаал! Биеийн байдлаар энэ хонь бидний ангилан ялгалтын хэддүгээр ангид орох вэ?

	Жагдал

	 — Аль вэ таны хэмжиж тэмдэглэсэн биеийн хэмжээг нь харъя. 

	Цэвэлмаа дэвтрийн бүртгэлийг харуулав.

	Жагдал

	 — Энэ чинь шилмэл үүлдэрт багтаж болмоор хонь биш үү?

	Цэрэнжид

	 — Энэ хонин дотроо дөмөгхөний нь л нэг дээ! Шилдэгт оролгүй яав гэж.

	Цэвэлмаа

	 — (хонины үсийг ярж) Зүйтэй, харин ноос нь? гэж асуув.

	Жагдал

	 — (бодосхийж) жирийн хялгасархаг. Хагас ширүүн... үгүй биш ээ!

	Цэвэлмаа

	 — За яах бэ! Үүнийг шилмэл үүлдрийнд оруулъя гэж бодъё. Одоо хоёулаа шүдийг нь үзье дээ!

	Жагдал

	 — (шүдийг татаж үзэн) Ийм л юм байна. Та хар даа.

	Цэвэлмаа

	 — (харж) За тэр дээ. Хөгширч яваа хонь байна.

	Цэрэнжид

	 — Нас нь ахиухан л даа, хөөрхий.

	Цэвэлмаа

	 — (Жагдалд) Нэгдлийн шилмэл омгийн хонин сүргийг хөгшин хониор байгуулж болохгүй шүү дээ. Жагдал минь чи хонины шүд сайн мэдэх хэрэгтэй шүү. Энэ бүхнийг биечилж ялгаж сурах хэрэгтэй юм! гэнэ.

	Практикийн үеэр багш нь нэг удаа өөрийг нь ингэж биечлэн шалгуулж сандаргасан явдал нүдэнд нь үзэгдэх шиг болно.

	Дорж

	 — Энэ хар нүдэн тэгээд өнөө шилмэл омгийн хонинд чинь орж чадахгүй юм шив дээ. Манай сууриас дөнгөж дөрөвхөн хонь орно гэж үү дээ.

	Цэвэлмаа

	 — Тийм л байна даа. Та бол олныг оруулах саналтай юу?

	Дорж

	 — Нэлээн хэд орно байх гэж бодсон юм. Энэ сүүлчийнхийг бол заавал орно гэж бодсон юм.

	Цэвэлмаа

	 — За одоо энэ гадуур байгаа шилмэл хонио холдуулж байгаад энэ хашаатай хоньдоо тал тал тийш нь нийлүүлэлгүй гаргана даа гэв. 

	Тэр ёсоор гаргаж байна. Дараа нь гадуур байсан хонийг хашив. 

	Манал машинтайгаа давхиж ирлээ. Машин дотроо хоёр хонины хөлийг хүлж тавиад давхиж иржээ.

	Цэвэлмаа

	 — Өө чи өнөөх хоёр хонио аваад ирэв үү? (Жагдалд) Энэ хашаанд тэр хоёр хонийг оруулчих! Манал аа, эдний сууриас авсан дөрвөн хонийг чи шалгаад аль. Өвчтэй мал орчоогүй байгаа. Дорж гуай та саяын дөрвөн хонио хашаанд ороод эмчид бариад үзүүлээч гэв. 

	Манал хашаанд орж тэдгээр хонийг үзэж байна.

	Манал

	 — (нэг хонийг үзэж) За энэ л юу бол. Жаахан сэжигтэй байна. Цусыг нь шинжилж үзмээр байна.

	Цэвэлмаа

	 — Сэжигтэй л юм бол наадахаа гаргачих гаргачих! 

	Хоёр морьтой хүн гурван хонь холбож туугаад ирж байна.

	Цэвэлмаа

	 — (харж) За Сүрэн ч ирэх шиг байна.

	Дорж 

	— (саравчлан харж) Хажуу дахь нь Жаргал гуай юу даа.

	Цэвэлмаа

	 — шилмэл омгийн хонио аваачих гэж ирж байгаа байх. Үгүй тэгээд гурван хонь тууж ирдэг нь яаж байгаа юм бол? 

	Жаргал, Сүрэн хоёрыг ирэхэд тэд мэнд усаа мэдэлцэв.

	Дорж

	 — (мориноос бууж) За зоо... минь таны санал бүтэхгүй юм. Жаргал гуайг аваад ирлээ. Өөрөө ярилц даа.

	Цэвэлмаа

	— (тамхи татаж суугаа Жаргалд) Жаргал гуай минь! Бид хонь ангилан ялгаад дуусаж байна. Нутгийн шилмэл үүлдрийн эм хонины суурь байгуулж байна. Энэ хонийг хамгийн сайн туршлагатай малчнаар хариулуулах шийдвэр тогтоолтой юм. Ингэхлээр та тус нэгдлийн хамгийн алдарт сайн малчны хувьд энэ шилдэг омгийн хонийг танд итгэж хариуцуулах гэсэн юм. Та бидний итгэж найдсаныг бодож энэ хонийг ав даа.

	Жаргал

	 — (гансаа тогшиж) За хүүхээ тэр ярьдаггүй! Муу хөгшин ах чинь хэдэн эр, сувай мал хариулж сурсан хүн. Хөгшин бид хоёр одоо хоёулаа ядарлаа. Тэр эм хонь төллүүлнэ барина гэдэг бардаггүй ажил! Ярьдаггүй!

	Цэвэлмаа

	 — Жаргал гуай минь. Та ойлгож үз. Энэ бол манай нэгдлийн хамгийн шилдэг сүрэг. Сайн угсааны малаар хээлтүүлж манай нутагт таарсан, хамгийн их ашиг орлоготой, сайн үүлдрийн мал гаргах юм. Үүнийг хамгийн сайн маллаж чадах хүн танаас өөр алга! Ийм ийм аргагүй тал байна. Та хичээж базааж энэ суурийг ав л даа.

	Жаргал

	 — (ширэв татан шийдэмгий босож) Тэр зангүй хэрэг ээ! Ах нь тэгж чамд сайн хүн болсноос мөрөөрөө явъя, чи минь! Тэр дундаа эрлийз мэрлийз мал хариулж бүр ч чадахгүй. Тэр ярьдаггүй хэрэг ээ! 

	гээд толгой сэгсрэн ханцуй гүвээд мордов.

	Сүрэн

	 — (холдож байгаа Жаргалын хойноос нүд ирмээд Цэвэлмаад) За ийм л байгаа юм даа. Та бол намайг л адраад байгаа юм шиг бодож байгаа байх. Энэ малчид гэдэг чинь бидний бодсоноор явдаг улс биш. Энэ шилмэл сүрэг гэгчийг чинь тэгээд одоо хэндээ өгөх болж байна?

	Цэрэнжид

	 — (хажуугаас) Та бүхэн манайд ямар хонь өгөх гээд байна. Бид хоёр бас дандаа зааз муусайныг  нь хариулж байх албагүй шүү. Малын мань хамаг сорыг түүж аваад Жаргалд өгөх гээд байгаа юм уу?

	Дорж

	 — (Цэрэнжидэд) За галзуур чи! Чи бид хоёр ямар энэ «аварга» малчин шиг маллаж чадах биш. Жаргалд өгөх гэдэг нь зүй.

	Цэрэнжид

	— (уурлаж) Аа тийм үү? Чи бид хоёр шилдэгтэй нь, ширвэдэгтэй нь хариулаад өдий хүр ээ биз дээ! Тэр Жаргал Маргалаас чинь юугаараа дутуу юм. Энэ хэдэн хонины хойноос долоон хөл зовлогоо тастаж тастаж орхиод адаг сүүлд нь эд аль сайныг нь аваад адгийн мууг нь бидэнд лаахайдаж байхдаа яадаг юм! гэж уурлан гэр лүүгээ гүйв.

	Цэвэлмаа

	 — (инээмсэглэж) Ер нь үүнийг Дорж гуайдаа өгвөл яасан юм бэ?

	Сүрэн

	 — Ийм л дураараа улс байгаа юм. Дорж гуайд өгвөл өгье л дээ.

	Цэвэлмаа

	 — Дорж гуай минь, та энэ шилмэл суурийг авч хариулна уу даа.

	Дорж

	 — (тамхиа татах зуур) За дураараа л бол! Би өгвөл авахгүй ч гэхгүй. Өгөхгүй бол авна ч гэхгүй. Бид хоёрт Жаргал шиг голж шилэх юу байх вэ. Харин манай энэ хөгшний үгийг үгэнд бүү ав. Зүрхний хийтэй амьтан байгаа юм.

	Цэвэлмаа

	 — (баяртай инээмсэглэж) За тэгвэл танд шилмэл омгийн хонийг найдлаа шүү. Та сайн арчилж маллана шүү. Өөр малтай хольж сольж болохгүй шүү (бригадын даргад) Сүрэн минь энэ сүргийг миний зөвшөөрөлгүйгээр ийш тийш нь үрэн таран хийж болохгүй шүү. Энэ бол ганцхан миний мэдлийн сүрэг шүү!

	Сүрэн

	 — За тэр хаанаас!

	 

	* * *

	 

	5. Зуны сайхан өглөө Цэвэлмаа Насандулам хоёр зэрэгцээд контор тийш явж байна. Бадам даргын гэрийн гадаа уяатай хонь майлж байна.

	Цэвэлмаа

	 — (хонийг харж) Энэ чинь юун хонь вэ? Яасан сайхан хонь вэ?

	Насандулам

	 — Бадам даргын хүү амралтаараа ирэх гэж байгаа юм гэнэ. Тэгээд тэднийх хонь цохуулсан юм гэнэ лээ.

	Цэвэлмаа

	 — Аа тийм үү? Яасан сайхан хонь вэ? Байз! (зогсож харав).

	Насандулам

	 — Найз аа, хонь нь ч яах вэ. Даргын хүү ямар сайхан эр бий гэж санана. Ёстой нэг эмэгтэй хүн дагаад явж баймаар өндөр цагаан залуу бий. Чи таних уу?

	Цэвэлмаа

	 — Танихгүй. Найз аа, чи явж бай. Би тэр хонийг үзээд ирье! (Цэвэлмаа Бадам даргынх руу алхав. Хойноос нь Насандулам гайхан харж)

	Насандулам

	 — За чи яасан саваагүй юм бэ. Тэр хониор яах нь вэ? 

	гэж ширэв татаад цаашаа явлаа. Цэвэлмаа хонины чихний тэмдэг имийг шалгаж үзэж байна. Тэгээд ийш тийш харж байна. Нэгдлийн нэг байшингийн дэргэд Цэрэн жолооч 51 машинаа асааж байгаа харагдана. Цэвэлмаа уяаг тайлж хонийг хөтлөөд тэр машин тийш очив.

	Цэвэлмаа

	 — Цэрэ-эн чи энэ хонийг авчирсан уу?

	Цэрэн

	 — (гайхасхийж) Тийм. Тэгээд юу гээ вэ?

	Цэвэлмаа

	 — Чи одоо хаашаа явах вэ?

	Цэрэн

	 — Хоёрдугаар бригад

	Цэвэлмаа

	 — Тэгвэл энэ хонио буцаагаад аваад яв!

	Цэрэн

	 — (бүр гайхаж) За яаж байгаа нь тэр бил ээ? Наадахыг чинь бригадын дарга Бадам даргад явуулсан юм шүү дээ.

	Цэвэлмаа

	 — Харин буцаах ёстой хонь байна. Өөр сууриас хонь өгчилгө гэж Сүрэнд хэлээрэй.

	Цэрэн

	— (сонирхож) За за! (даажинтайгаар) Наадах чинь юу юм. Сэтэртэй хонь уу?

	Цэвэлмаа

	 — Тийм ээ, миний сэтэртэй хонь байна. Бадам дарга өөрөө өөр сууриас авна гэсэн гээрэй.

	Цэрэн

	 — За за! Тэгвэл наадахаа тавилцаадах.

	Хоёул хамжин хонио тэргэн дээр гаргаж уяв. Жолооч кабиндаа орж хөдөлж байна. Энэ үеэр Бадам даргын авгай гэрээсээ гарч ирээд ийш тийшээ харснаа:

	Бадамын авгай

	— Хүүе яана аа? Өнөө хонь чинь алга та минь! 

	гэж дуу алдан ийш тийш гүйж гэрээ тойрсноо хөдөлж байгаа машин дээр хонь байхыг гэнэт харж.

	Бадамын авгай

	 — Хүүе Цэвэлмаа, цаад жолоочийгоо зогсоо! Яаж байгаа новш вэ? Авчирсан хонио буцаагаад аваад давхичих шив! 

	гэж хашхираад хойноос нь бандганан гүйв. Цэвэлмааг угтан ирж уулзахад

	Даргын авгай

	 — Цаад мангар хар юм чинь яаж байгаа юм бэ? Хулгайлж байгаа юм уу, дээрэмдэж байгаа юм уу? Манай хонь ёсоороо мөн байна.

	Цэвэлмаа

	 — (ажиггүй) Танай хонь биш ээ. Нэгдлийн шилмэл омгийн хонь байна. Би буцаалгасан юм.

	Даргын авгай

	 — Юу? Юу гэнэ ээ? Чи хэн болоод хэний хонийг буцаалгадаг бил ээ? Бид түүнийг чинь хулгайлж аваагүй цохуулаад авсан юм.

	Цэвэлмаа

	 — Цохуулах нь хамаагүй. Идшинд хэрэглэх учиргүй хонь байна.

	Даргын авгай

	 — (шар нь хөдөлж) Идэх ёсгүй хонь гэнэ ээ? Бид чамайг бодвол энэ нэгдэлд чинь имтэй зүстэй малаа нийлүүлсэн улс. Чи яасан их эрх мэдэлтэй хүн бэ?

	Цэвэлмаа

	 — (төвөгшөөсөн бололтой) За за, та бид хоёр хэрэлдэх юм алга. Хоёулаа дарга дээр очоод учраа олъё! 

	Хоёул контор тийш явах зуур даргын авгай бухимдан Дамдин даргаар цохуулаад үнийг нь төлөөд авсан юм гэж загнаж байна. Тэр хоёр Дамдин дарга дээр оров.

	Цэвэлмаа

	 — Дарга аа, бригадын дарга Сүрэн нэгдлийн сонгомол омгийн хониноос Бадам даргад тарган эм хонь ид гэж ирүүлсэн байна. Би буцаалаа шүү.

	Даргын авгай

	 — Үгүй Дамдин минь өнөө танаар цохуулаад авсан хонийг энэ хүүхэн буцаасан байх юм. Энэ чинь одоо яаж байгаа нь энэ вэ?

	Дамдин

	 — Цэндмаа гуай минь цаад Сүрэн чинь шилмэл омгийн хониноос танайд явуулчихсан байна гэнэ. Цэвэлмаагийн буцаадаг нь зөв шүү. Одоо яах вэ ор...

	Цэндмаа

	 — (шар нь улам хөдөлж) Буцаадаг нь зөв юм бий. Үхсэн хойноо... Та нар их юман дээр царай алдаж дээ (гүйн гарна).

	Дамдин

	 — Хөөе Цэндмаа гуай минь!.. Явчихлаа шүү! (толгой сэгсрэн) Учир мэдэхгүй мөн хэцүү шүү. (Цэвэлмаад) Ядахдаа чи хэлэлгүй буцаачих аа юу?

	Цэвэлмаа

	 — Тэгэлгүй яах вэ? Машин явчих гээд... Одоо хэлнэ. Ерөөсөө тэгээд тэр бригадын дарга чинь шилмэл омгийн хэдэн хонийг чинь ингэж үрэн таран хийгээд болохгүй хүн юм. Ингэхлээр чинь би одоо яах ёстой юм бэ?

	Дамдин

	 — (инээмсэглэж) Яах вэ, тэмцээд «байлдаад» л байхаас. Тэгэхдээ учрыг ойлгуулах нь чухал шүү. Эдэнд хэлэлгүй буцаадаг чинь жаахан эвгүй юм болж дээ.

	 

	* * *

	 

	Орлогч даргын өрөөнд Цэндмаа учиргүй ууртай ороход Бадам гайхан өөдөөс нь харна.

	Цэндмаа

	 — Хөөе чи мэдэж байна уу? Цаад хонийг чинь Цэвэлмаа буцаачихлаа. Дамдин буцаах нь зөв гэж байна. Мэдэж байна уу?

	Бадам

	 — Цэвэлмаа юу гэж буцааж байгаа юм бэ?

	Цэндмаа

	 — Хэн мэдэх вэ? Чи муу гөлийсөн хог эрх мэдэлгүй болоод тэр биз. Ганц хонины мэдэлгүй байж чи дарга гэж суугаад яадаг юм. Одоо ганц хүүгээ ирэхээр яана гэж бодож байна. Хөл мах айлаас гуйгаарай чи! гэж хэлээд хар хүнээ харааж зүхсээр гүйж гарав.

	 

	* * *

	 

	Бадам

	— (шүүгээгээ хаах зуур) Цэвэлмаа мэдээд л буцаачхаж дээ. Сүрэнд хэрэггүй л хэлж гэм. Эрх мэдэл их булаалцалдах хүүхэн юм даа. Юу ч болсон Дамдинтай уулзаж ноос тушаахад гарсан будилааныг нь хэлдэг хэрэг ээ! (гарч Дамдины өрөөнд оров).

	Дамдин

	 — За Бадам аа, авгай чинь чамд жаал буув уу? Цаад Сүрэн чинь чамд шилмэл омгийн хониноос явуулчихсан байна гэхчив.

	Бадам

	 — Харин тийм гэнэ. Нэг хонь явуулна гэсэн юм. Аль сууриасаа явуулсныг нь би яаж мэдэх вэ?

	Дамдин

	 — Цэвэлмаа мэдээд буцаачихсан байна. Аргагүй л юм болж дээ.

	Бадам

	 — Тэр ч яах вэ. Харин энэ хүүхний дураараа аашлах нь арай дэндээд байх шиг байна. Ажлаа болгож бүтээсэн юмгүй л хий л нэг их сүр сүндэр болоод хамаг амьтныг үймүүлж будилуулахаас өөр юмгүй хүн юм.

	Дамдин

	 — (инээмсэглэж) За яагаад байна гэнэ?

	Бадам

	 — Ноос тушаахаас болоод Насандуламтай барилцаж авах дөхсөн гэнэ. Доржийн суурийн хонины ноосыг заавал дээгүүр зэрэг дугаарт ав гэсэн юм байна. Цаадах нь шалгаад үзэхлээр өнөөх нь холимог ноос байж гэнэ. Тэгээд Цэвэлмаа бүх шуудайтай ноосыг асгаж үзсэн чинь дандаа холимог тааруухан ноос байж амьтны элэг доог болсон байна.

	Дамдин

	 — Доржийн суурь гэдэг чинь өнөөх шилмэл омгийн хонь биз дээ? Ноос нь яагаад холимог байгаа юм бол?

	Бадам

	 — Яах вэ, энэ хүүхэн л өнөөх ангилал ялгалтаа муу хийгээд тэр биз. Энэ хүүхнийг зоотехникч хийж байхад бригадын дарга хийхэд хэцүү байна. Эрх мэдэл булаацалдаж омогдоод болохгүй юм гэж Сүрэн гомдол гаргасан байна. Сүрэн ч уг нь манай овоо л бригадын дарга даа. Ер нь энэ Цэвэлмаа ажилдаа эзэн болж байгаа нь энэ гээд дураараа аашлаад болдоггүй хүн байгаа юм.

	Дамдин

	 — Ажилдаа эзэн болох гэдэг нь буруу биш шүү дээ. Харин дураараа аашлаад байвал ч тусгүй л хэрэг. Тэгээд одоо яая гэх вэ! Хүмүүжүүлэхийг л бодохоос.

	Бадам

	 — Хүнтэй таарахгүй байдаг хүний чинь хүмүүжүүлэхэд ч хэцүү юм даа.

	Дамдин

	 — Тэгээд чи одоо яая гэж санаж байна.

	Бадам

	 — Яахаа ч мэдэхээ байгаад байна аа. Тэгээд үнэндээ бүсгүй амьтанд ч энэ ерөнхий зоотехникч гэдэг чинь ахадсан ажил байна шүү дээ.

	Дамдин

	 — Манайд чинь бас нэг зоотехникч ирнэ гээ биз. Түүнийг ирэхээр сольж түүний оронд Цэвэлмааг үржлийн зоотехникч юм уу, нэг өөр юманд тавьдаг юм уу?

	 

	* * *

	 

	Бадам

	 — (баяртай болж) Уг нь тэгвэл л таармаар байна. Харин тэр нь ямар хүн хэзээ ирдэг байгаа юм.

	Дамдин

	 — Тэгвэл түүнийг ирэхээр л дахиад нэг ярилцаж дээ.

	 

	* * *

	 

	6. Манал амралтаар ирсэн найзыгаа гэртээ оруулж ганц бие хар хүний маягаар шил архи тавьж, мах чанан дайлж байна. Тэгээд хоёулаа өөд өөдөөсөө харж хоёр орон дээр хэвтээд ярилцаж байна. Наадмын өмнө сайн өдөр ажээ. Цэвэлмаа эзгүй байжээ.

	Манал

	 — (тамхи татаж) Найз нь нэг хүүхэнтэй танилцаад байгаа даа.

	Занаа

	 — Аа тийм үү? Тэгвэл чи бас хавханд орж дээ. Ямар хүүхэн бэ?

	Манал

	 — Эндэхийн зоотехникч. Галтай амьтан бий дээ. Хэл ам ч тонгорог л гэсэн үг. Ажилдаа гэж яана. Бас ухаантайг нь яана.

	Занаа

	 — (инээмсэглэж) Айхавтар амьтны гарт орж дээ чи. Хүнтэй суугаагүй залуухан охин уу?

	Манал

	 — Хар хүнгүй юм аа. Хотод нэг үл бүтэх юмтай суух санаатай байсан юм гэнэ. Тэгээд цаадах нь өөр юмтай будилаад явчихсан юм гэнэ. Тэр мөн азгүй хархүү шүү. Ер нь сайн ч хүүхэн, сайхан ч хүүхэн дээ.

	Занаа

	 — (инээж) Аваагүй байхад авгай сайхан гэдэг.

	Манал

	 — Үгүй ээ, тийм биш. Чи үзээд л мэднэ. Чи ч гэсэн авгай авлаа гээ биз дээ. Чамайг би мундаг ганган жүжигчин хүүхэнтэй болсон гэж дуулсан.

	Занаа

	 — Тэр худлаа! Муусайн хүүхнүүд хайртай дуртай л гэж байдаг юм. Шал худлаа. Тэгээд ч өвгөн чинь эхнэргүй жаахан чөлөөтэй байх дуртай. Нэг юмны царай харж сууна гэдэг чинь шал уйтгартай хэрэг.

	Манал

	 — Тэгэхдээ хүнд хайртай болчихно гэдэг чинь хэцүү юм байна шүү дээ. Тэр маань ч надад хайртай.

	Занаа

	 — Хайртай хайртай гэж байгаад чамайг дөрлөөд авна даа. За тэгээд салъя салж болохгүй, байя байж ч болохгүй л юм болно. Гэвч одоо яая гэх вэ.

	Чи тэр дагинаа надтай танилцуулаарай. Ямар шулам чамайг хорлох гээд байгааг би нэг харъя!

	Манал

	 — За тэгэмз! Харин чи бид хоёрыг яаж танилцсан гэж бодож байна.

	Занаа

	 — Яах вэ дээ. Мангуу юм шиг нэг нэгнээ гөлийж байгаад л танилцаа биз. Эсвэл бүжгийн газар нэг орой тааралдаа л биз.

	Манал

	 — Үгүй. Шал ондоогоор. Ингэж танилцсан юм.

	 

	* * *

	 

	Цэвэлмаа Маналын машинд сууж сумын төвөөс гарч байна. Жамсран замд нь дайралдаад тэр хоёрыг дагуулан харж хөмхийгөө зуун «Ай золиг! Энэ хүүхэн Маналтай нисчихлээ. За гайгүй!» гэж тэр бодож байна. «69» хурдалж байна.

	Цэвэлмаа

	 — Ферм дээр малын өвчин гайгүй биз?

	Манал

	 — (дурамжханаар) Байхгүй, байхгүй! 

	гээд замаа харан давхина. «Бас Базар шиг өвчин эмч хоёрт л муугаа чихэх нь дээ» гэж бодно. Ферм дээр очиход залуу саальчин хүүхнүүд тэр хоёрыг сонирхон харж байна. Хоорондоо шивнэлдэж нэг нэгийгээ нударч байна. Цэвэлмаа зэлэн дээр очиж ахлагч саальчин авгайтай уулзаж байна.

	Цэвэлмаа

	 — Үнээ сүүтэй байна уу?

	Думаа

	— Ойрноос муудаж байна. Ногоо муудаж, ялаа их боллоо.

	Нэг саальчин охины үнээ саалгахгүй тонгочиж байна. Охин туших гэж оролдоно. Цэвэлмаа тэр үнээний дэлэнг шагайн харж барьж үзэж байна. 

	Манал цаана мастертай ярьж байна.

	Мастер

	— Манайх тэр! (зааж) Ороод гарна биз дээ.

	Манал

	 — Амжихгүй ээ. Хүнтэй явна гэж Цэвэлмаагийн зүг дохиж байна. Цэвэлмаа Маналыг дуудаж үнээний дэлэнг үзүүлнэ. Тэр хоёр дараа нь сүүний гаралтыг хэмжин үзэж байна. Мастер тоо бүртгэгчтэй ярьж байна. Эцэст нь буцаад давхиж явна.

	Цэвэлмаа

	 — Ферм дээр хориод үнээнд дэлэнгийн өвчин байж шүү дээ.

	Манал

	 — (аман дахь тамхиа нулимж) Тийм л байна. Думаа гуай юу ч хэлэхгүй л байсан шүү дээ. Дэлэнч хавтгаад байгаа юм уу? Охид нь эдрээчдэг юм уу.

	Төвийн дэргэд толгой дээгүүр өнгө зүс муутай хэдэн хонь бэлчиж байна.

	Цэвэлмаа

	 — Энэ юун хонь вэ. Тийшээ ойртож харах уу?

	Манал

	 — муусайн зааз хонь. Тэгье л дээ (Замаас гарч хонийг чиглэнэ)

	Цэвэлмаа

	 — Яасан туранхай хонь вэ? Өвчтэй мал уу?

	Манал

	 — Өвчин нь ч гайгүй байх. Хэрэгцээний мал гээд төвийн дэргэд улаан илгэн дээр ээрээд байхаар арга байж уу?

	Цэвэлмаа

	 — Та нар зааз малаа бэлчээрт гаргаж таргалуулахыг боддоггүй яасан улс вэ?

	Манал

	 — (уцаартайгаар) Та нар гэж... Би ямар хамаатай юм бэ? Өвчин байвал эмнэнэ. Бусад нь надад падгүй.

	Цэвэлмаа

	 — (доогтойгоор) Уучлаарай. Таныг тарган маханд падгүй эмч гэж мэдсэнгүй.

	Манал

	 — Боль доо, нөхөр минь. Зоотехникч та нар яахлаараа муугаа дандаа хүн рүү түлхэж байдаг юм бэ? Базар бас тэгэх гээд надтай «байлдаад» байсан юм. Би эмнэнэ. Та нар таргалуулна. Бидний ажил бас ч заагтай шүү.

	Цэвэлмаа

	 — Хэ! Бид хоёулаа малын мэргэжилтэн байж заавал зааг гаргаж «байлдахын» хэрэг юу байна. Дунд нь мал, ажил хоёр мань хэцүүдэх байгаа даа.

	Манал

	 — (инээд алдаж) Тэр ч уг нь тийм л дээ!

	Тэр хоёр цааш давхив.

	 

	* * *

	 

	Цэвэлмаа төвхнөсөн байна. Үүд тогшоод Манал орж ирнэ.

	Цэвэлмаа

	 — (ширээний дэргэдээс босож) За хөрш минь нааш суу! Цай ууж, гэдэс ид! (доогтой инээмсэглэж) Өнөөх «падгүй» хонины чинь гэдэс шүү!

	Манал зовсхийн инээмсэглэж ширээний дэргэд сууна. Цай ууж гэдэс идэж байна.

	Манал

	 — (эргэцүүлэн харж) Чи сайхан төвхнөжээ. Эмэгтэй хүн ч ондоо юм. Базар бид хоёр энд хоёр жил суугаад олигтой төвхнөж чадаагүй л байлаа.

	Цэвэлмаа

	 — Гэм нь үүдэнд түгжээ алга. Няравт хэлсэн чинь «дараа» гэнэ.

	Манал

	 — Түгжээгээр яах нь вэ? Манай энд тайван! Айлтгүй!

	Цэвэлмаа

	 — Айлгүй яах вэ! Тайван гээд унтаж байтал шөнө хүн ороод ирвэл яана?

	Манал

	 — (даажигнасан ч юм шиг, үнэнээсээ ч юм шиг) Тэгвэл чи энэ ханаа балбаж байгаарай. Би орж ирээд хамгаалж баймз.

	Цэвэлмаа

	 — Болъё доо чи минь! Чиний хойноос авгай чинь балиус бариад гүйгээд ирвэл яана!

	Манал

	 — (инээж) Тэгдэг авгай найзад нь даанч алга даа?

	Цэвэлмаа

	 — Өө тийм үү? Тэгвэл би энэ (заана) ханаа бас бэхлэлгүй горьгүй нь ээ?

	Манал

	 — Ха-ха-ха. Их догь! (цонхоор харж) За найз нь явлаа. Маргааш бригадад гарна. Эртхэн унтаж амарна! Баяртай (гарна)

	Цэвэлмаа цонхоор харав. Түүхий эдийн эрхлэгч ирж явна. Үүд тогшоод Насандулам орж ирнэ.

	Насандулам

	 — Сайн уу өвгөөн! Би танайхаар ирэх гээд ер зав болдоггүй. Муухай юм боллоо. Анх танилцсан найз байдаг. Тэгээд ер үзэгддэггүй.

	Цэвэлмаа

	 — Тэр яах вэ. Нааш суу. Цай уу. Гэдэс ид (тавьж өгнө).

	Насандулам

	 — (гэдэс идэх зуур эргэцүүлэн харж) Сайхан төвхнөжээ чи. Одоо хар хүнээ л аваад ирвэл болж!

	Цэвэлмаа

	 — Байхгүй шүү, найзад нь

	Насандулам

	 — (гоморхож) За яршиг даа. Чи хар хүнтэй л юм гэх чинь бил ээ. Найзаасаа битгий нууж бай! Би тийм муу санаатай хүнд дургүй.

	Цэвэлмаа

	 — Найз нь бас хүний тухай худал үнэн юм ярьдаг хүнд дургүй шүү! Байвал юуг нь нуух вэ?

	Насандулам

	 — (гараа арчиж) Мартсанаас чи хоршооноос аятайхан юм авмаар байвал найздаа хэлж байгаарай. Би олж өгч баймз.

	Цэвэлмаа

	 — Баярлалаа. Одоогоор тийм юм алга. Харин чи манайхаар орж ирж байгаарай! Хүн танихгүй болохоор ганцаараа эвгүй юм.

	Насандулам

	 — Манай Манал сая танайхаар ороод гарав уу?

	Цэвэлмаа

	 — (зовсхийж) Малын эмч үү? Тэглээ. Тэр танай юу чинь вэ?

	Насандулам

	 — Юу ч биш л дээ! Зүгээр бид хоёр сайн байдаг юм? Ийм хар хүнтэй болбол ямар вэ?

	Цэвэлмаа

	 — Сайн л байна. Сайхан залуу байна лээ.

	Насандулам

	 — За баяртай. Өвгөн чинь явлаа (гарна).

	Цэвэлмаа цонхоор харна. Насандулам Маналынх тийш явж байгаа харагдахад Цэвэлмаа «Энэ Манал эхнэргүй гэсэн. Бараг эхнэртэй хүн юм. Саальчин охид ч сонирхоод байсан. Сайхан залуу юм. Харин жаахан сээхэлзүүр зантай болов уу?» гэж бодож байна. Тэгээд санаа алдаж ороо засна.

	 

	* * *

	 

	Цэвэлмаа, Манал хоёр хоёрдугаар бригадын хадлан руу давхиж очив.

	Цэвэлмаа

	 — Хоёулаа энэ нурууг очиж үзье! 

	Тэр хоёр нуруулдсан өвсний дэргэд очтол туулай босож дэгдэв. Цэвэлмаа «Ээж минь» гэж уулга алдахад Манал түүнийг тэвэрч авав.

	Цэвэлмаа

	 — Уучлаарай! Би санамсаргүй цочоод!

	Манал

	 — Би ч бас... 

	Хоёул эвгүй байдалтай болж нурууг тойрч хараад өвснөөс эргэж машиндаа суув.

	Тэр хоёр оройн нарнаар хадланчдын ажилтай танилцаж явна. Олон жижигхэн бухал л ярайн харагдаж байна. Манал түүнийг тоолж байна. Хадланчид тэднийг дагалдан явна.

	Цэвэлмаа

	 — (нэг жижигхэн бухалд ойртож) Энэ чинь яасан жижигхэн бухал вэ? Хулганын хөеө шиг! (хадланчид инээлдэж байна).

	Залуу хархүү

	— Бригадын дарга олон жижиг бухал хийлгэ гэсэн юм. Хатахдаа амар гээ биз!

	Цэвэлмаа

	 — Бороо орвол бас норохдоо амар гэж үү? (хадланчид инээлдэнэ)

	Цэвэлмаа

	— Бригадын дарга гэж хэн?

	 

	Залуу

	— Сүрэн дарга...

	Цэвэлмаа дэвтэрт юм бичиж авч байна. Манал бухлын тоог хэлж бичүүлэв. Цэвэлмаа бухлын өвснөөс авч цэцэг түрүүг алган дээрээ няцлан үнэртэж үзэж байна. Зарим өвсний ишийг зажилж үзэж байна. Манал түүнийг (бахархалтайгаар) харж байна.

	Нар шингэж байхад тэр хоёр буцаад «69»-өөр давхиж явна. Хоёулаа юм бодож дуугүй явна.

	 

	Цэвэлмаа «Энэ хүн нээрээ цочоод тэвэрчхэв үү, Өөр учир байв уу? Зүрх нь их цохилж байх шиг санагддаг нь юу вэ? Аль эсвэл надад тэгж санагдав уу? За гэвч миний алдаа байж ч болох юм даа» гэж бодож явна.

	 

	Манал замаа харан. «Цочсоноор минь далимдуулаад тэврээд авдаг яасан бүдүүлэг эр вэ?» гэж бодож яваа байх! Үүнийг хэрэггүй л авч гарлаа. Хадланчид юу гэж бодож байгаа бол? Машин саатаад хээр хонох болбол яана. Тэгвэл энэ намайг нэгмөсөн хуйхлах байх! Энэ хүүхэнтэй «байлдаад байна» гэсэн мань бүр өнгөрлөө. Хачин юм даа. Дэргэд нь сууж яваад захиа өгөлтэй нь биш. Чамд хайртай ч гэлтэй биш. «Би ч бас унхиагүй эр юм даа. Ийм хүний чинь энэ яаж тоов гэж! Яая даа байз!» гэж бодож явна.

	Цэвэлмаа

	 — Шөнө болчихлоо. Танай Насандулам муу санахгүй биз?

	Манал

	 — (цочин гайхаж) Юу? Юун Насандулам, Тэр надад ямар хамаатай юм бэ?

	Цэвэлмаа

	 — Тэр чинь чиний авгай болох гэж байгаа юм биш үү?

	Манал

	 — (дургүйцэж) Хэн хэлж байгаа юм?

	Цэвэлмаа

	 — Өөрөө хэлж байна лээ. Чи нуух санаатай юм уу?

	Манал

	 — Тэр чинь Жамсрангийн авгай шүү дээ!

	Цэвэлмаа

	 — (гайхаж) Өө тийм үү? Уучлаарай би буруу ойлгож л дээ!

	 

	* * *

	 

	Шинэ жилийн үдэш болж байна. Цэвэлмаа Маналын дэргэд зогсоод ярьж байна. Бүжгийн хөгжим эхлэхэд Жамсран ирж Цэвэлмааг бүжигт урив. Цэвэлмаа инээмсэглэн гараа өгөв. Олон хүн эргэн тойронд нь харж байвч цөөхөн хүн бүжиж байв. Жамсран, Цэвэлмаа хоёр алгуурхан эргэж ярилцаж явна. Манал тэр хоёрын хойноос гунигтайхан харж байна.

	Жамсран

	 — (аяархан) Чи надтай танилцахдаа хэлсэн үгээ санаж байна уу?

	Цэвэлмаа

	 — Саналгүй яах вэ. Залуу хүнтэй танилцахад муу нь юу байх вэ, гэж үү?

	Жамсран

	 — Тийм тийм. Найз нь бүжгийн дараа танайд очно шүү!

	Цэвэлмаа

	 — (чангахан) Тэг тэг. Найз нь чамайг угтдагаараа л угтаж дайлдгаараа л дайлна. Шинэ жилийн баяр байна даа. 

	Хөгжим зогсоход Жамсран Цэвэлмааг байранд нь хүргэж аваачаад наалинхай нүдээр инээмсэглэн буцав.

	 

	* * *

	 

	Цэвэлмаа гэртээ сууж байна. Цагаа харлаа. Хоёр цаг болж байна. 

	Цэвэлмаа 

	— Манал өдийд унтаа байх даа. Надад нэг юм хэлэх гээд байчхаад байх юм. Юу бол? Жамсран бүжгийн дараа ирнэ гээд ирдэггүй нь ямар учиртай юм бол? Одоо ч өнгөрлөө дөө. Банш ч хөрчихлөө. Ирвэл архиар л дайлж дээ! За унтъя! 

	(гэрлээ унтрааж орондоо оров. Хүн хаалгыг нь оролдох шиг дуулдав. Цэвэлмаа босож гэрлээ дахин асаагаад үүдэндээ очиж)

	Цэвэлмаа

	 — Хэн бэ?

	Жамсран

	 — Би байна. Чи унтаа юу?

	Цэвэлмаа

	 — (үүдээ тайлж өгөөд) Чи яасан орой ирдэг юм?

	Жамсран

	 — (наалинхайгаар инээмсэглэн) Үдэшлэгээс гартал чинь манайхан дайралдчихаад болдоггүй. Арай гэж сая л мултарлаа.

	Цэвэлмаа

	 — Чи ч наргидаг хүн юм аа! За яах вэ! Банш хөрчихсөн дөө. Шинэ жилийн хундага барья! 

	Цэвэлмаа архи гаргаж задлах гэнэ.

	Жамсран

	 — (Цэвэлмаагийн гар дээр гараа тавьж) За найз аа. Орой болчхож. Архи мархиар яах вэ. Үүдээ түгж! Гэрлээ унтраа!

	Цэвэлмаа

	 — (гайхан) Чи юу ярьж байгаа юм?

	Жамсран

	 — (гэрэл унтрааж) Цэвэлмаа минь чи битгий маяглаад байл даа. Бид хүүхэд биш (тэврэн авна)

	Цэвэлмаа

	 — (уурлан түлхэж) Байзнаарай хонгор минь! Би орондоо хүрье гээд ор луугаа гүйв.

	Жамсран

	 — (баярлан) Тэгсэн нь дээр дээ хонгор минь гээд хойноос нь алхтал Цэвэлмаа хана пижигнэтэл балбав.

	 

	* * *

	 

	Манал сэрүүн, эргэж хөрвөж хэвтэнэ. «Цэвэлмаа өдийд унтаж байгаа байх даа. Энэ хананы цаана хаашаа хараад хэвтэж байгаа бол? Чи минь наддаа их ойрхон боловч бас их хол юм даа. Би дүүрсэн хэрэг өнөөдөр л хэлдэг байж дээ!» 

	Байз ханаа балбаж байна! Юу бол оо вэ! Намайг ир гэж байгаа юм болов уу! 

	Баяртайгаар ухасхийн босон харайж дээл нөмрөн гүйж гарна. Манал Цэвэлмаагийн үүдэнд очиход хоёр хүн ноцолдож байх шиг Манал явуут дээлийн ханцуйг өмсөж Цэвэлмаагийнд гүйж орвол Цэвэлмаа (амьсгаадан ноцолдож) Маналаа наад гэрлээ асаа! гэх нь сонстоно. Манал гэрэл асаавал орон дээр Жамсран Цэвэлмаатай ноцолдож байснаа босож байна.

	Цэвэлмаа

	 — (ууртайгаар) Маналаа чи надтай суух санаатай юм бол наад адгуусаа чирээд гарга!

	Жамсран

	 — (яаран шалан дээр унасан малгайгаа авч өмсөөд) Чи ийм байсан юм бол яах гэж намайг урьсан бэ? (Жамсран уухилсаар үүд рүү алхав?)

	Цэвэлмаа

	 — Хэ чамайг би хүн гээд шинэ жилээр ирнэ гэхээр чинь тэг гэсэн юм. Хэл мэддэггүй мал уу чи! (Манал гайхан зогсож байна).

	Цэвэлмаа

	 — (шийдэмгийгээр) Уучлаарай Манал минь! цаад новш чинь явав уу, үгүй юу? Би үүдээ түгжье! Чи явж унт даа! гэв.

	 

	* * *

	 

	Намын үүрийн дарга Жамбын өрөөнд Цэвэлмаа Манал хоёр сууж байна.

	Жамба

	 — Та хоёр чинь хоёулаа намын гишүүн гэдгээ мэдэж байгаа биз дээ?

	Цэвэлмаа

	 — Тийм ээ. Та юу гээ вэ?

	Жамба

	 — Би нэг хүний гомдлын талаар ганц хоёр юм асууж танилцах гэсэн юм.

	Цэвэлмаа

	 — Хэний ямар гомдол? 

	Жамба

	 — Та хоёрыг гэр бүл үймүүлж завхарч байна гэж Насандулам гомдол гаргасан байна. Товчоогоор авч хэлэлцэх гэж байна. Цэвэлмаа чи Насандуламын хар хүнийг яах гэж гэртээ урьсан вэ?

	Цэвэлмаа

	 — Аа тэр үү? Би түүнийг шинэ жилээр ирнэ гэхлээр нь «тэг» гэсэн юм. Шөнө ирчхээд элэг барих гэж ноцолдохоор нь хар хүнээ дуудсан юм! гэж ажиг ч үгүй хэлж байна. Маналын дотор пал хийж, царай нь улайв.

	Жамба

	 — Чиний хар хүн чинь хэн юм бэ?

	Цэвэлмаа

	 — Яагаа вэ энэ Манал (Манал зүс нь час улайж хацраа даран зогсоно).

	Жамба

	 — Тэгвэл та хоёр яагаад тусдаа байдаг юм бэ?

	Цэвэлмаа

	 — Бид намар болтол сэтгэлээ шалгана гэж тогтсон юм! Тэгэхлээр энэ айл гэр үймүүлсэн болох уу?

	Жамба

	 — Тийм юм бол энэ өөр хэрэг. Та хоёрыг хаашаа л явбал хамт яваад завхраад байдаг гэж бичсэн байгаа юм. Харин одоо үзвэл та хоёрыг Жамсран үймүүлсэн болж таарах нь ээ!

	Цэвэлмаа

	 — Тийм.

	Жамба

	 — За тэгвэл өөр юмгүй. Уучлаарай. Би та хоёрын учрыг ололгүй хурлаар оруулах гэж байж шүү.

	Манал

	 архиа хундагалж: 

	— Бид хоёр ийм намтартай танилцсан хоёр шүү.

	Занаа

	 — (хундагатайг авч хөнтрөн) Цаадах чинь тэгвэл ёстой гал амьтан юм байна. Надтай заавал танилцуулаарай!

	Манал

	 — Тэгэлгүй яах вэ. Харин чи танилцахтайгаа зэрэг надад атаархана даа. Харж л байгаарай!

	 

	7. Цэвэлмаа, Сандаг хоёр (шинэ ирсэн зоотехникч) хоёр гурван чамаар угсааны хуц ачсан тэргэн дээр хүрч ирж байна. Хуцыг буулгаж хайсан хашаанд оруулж байна.

	Цэвэлмаа

	 — (Ер бишийн их баяртайгаар гар барьж) За Манал чи энэ гурвын эрүүл мэндийг нэг сайн шинжлээд аль даа! гэнэ

	Манал

	 — (түүний гарыг барьсан чигээр) Ямар яриа байх вэ?

	Цэвэлмаа

	 — Түүнээс гадна бидэнд бас хүч нэмэгдсэн! Шинэ зоотехникч ирсэн. Танилц 

	гэхэд Манал түүнтэй хамт ирсэн өндөр цагаан залуутай мэндлэн нэрээ хэлж гар бариад түүнийг сонирхон харав.

	Цэвэлмаа

	 — Сандаг бид хоёр дээд сургуулийн танил.

	Манал

	 — Миний багын найз бас амралтаараа ирсэн. Бадам даргын хүү. Баяраар цөмөөрөө нэг уулзаж наргина даа (Дараа нь хүүхнийг зайдуухан аваачиж чихэнд нь) Тэр маань эхнэр болох хүнтэйгээ танилцуулаарай гэсэн.

	Цэвэлмаа

	 — За яршиг даа. Ямар саваагүй эд вэ? гэхэд

	Манал

	 — Арга байж уу. Миний найз юм чинь?

	Цэвэлмаа

	 — (инээмсэглэж) За за тэгсэн ч яах вэ.

	 

	* * *

	 

	Нэгдлийн даргын өрөөнд Дамдин, Бадам, Цэвэлмаа, Сандаг нар ярилцаж байна.

	Дамдин

	 — Нөхөр Сандагийг үржлийн зоотехникчээр томилсон байна. Гэвч Бадам Цэвэлмаа нарын санал, ажлын байдлыг харгалзаад түүнийг ерөнхий зоотехникчээр ажиллуулах санал тавьж байна. Зүйтэй биз дээ? Сандаг өөрөө юу гэж бодно?

	Сандаг

	 — Би та бүхний хий гэснийг хийх ёстой. Гэхдээ би шууд мал дээр ажиллавал надад дээр байна. Би үржлийн зоотехникчээр юм уу, бригад дээр ажилд өгөхийг хүсэж байна. Яагаад гэвэл би эрдэм шинжилгээний ажил хийх санаатай ирсэн хүн. 

	(Бусад нь бие биеэ харцгаав).

	Цэвэлмаа

	 — (босож) Чи ерөнхий зоотехникчийн ажлыг аргагүй л надаас авалгүй болохгүй байна. Нэгд чи надаас илүү сурч байсан. Хоёрт чи эрэгтэй хүн байна. Надад бол мориор үргэлж явахаас авхуулаад хэцүү тал байна. Гуравт би энэ ажлыг үнэндээ сайн зохион байгуулж чадахгүй байна.

	Сандаг

	 — Би нэгэнт тодорхой зорилго чиглэлтэй шинжилгээний сэдэвтэй ирсэн болохоор тэр ажил дээрээ л ажиллана. Тийм болохоор нэг суурийн ахлагчаар ч хамаагүй ажиллая. Харин ерөнхий зоотехникчийн ажлыг хийж амжихгүй.

	Бадам

	 — Цэвэлмаагийн гаргаж байгаа шалтгаан учир бол аргагүй ойлгомжтой биз дээ. Таныг бид суурийн ахлагчаар байтугай бригадын даргаар ч өгч чадахгүй. Бригадын дарга мэргэжлийн зоо... хоёрын ядаж цалин нь дүйцэхгүй! Нэгдэлд тийм өндөр цалинтай бригадын дарга байж яаж таарах вэ дээ.

	Сандаг

	 — Тэгвэл би томилолтын ажлаа л хийе! Би хонины үүлдэр сайжруулах талаар тодорхой нэг юм уу, хэдэн суурь дээр шинжилгээ хийхээр ирсэн. Тийм ажил байхгүй бол буцсан ч болно гэв. 

	(Бусад гурав нь бие биеэ харлаа).

	Цэвэлмаа

	 — Тийм бол бид хоёрын аль нэгийг бригадын даргаар өгч болохгүй юу? Жинхэнэ мэргэжлийн хүн байвал сайн л байна. Сүрэн ямар ажиллаж байгааг бид мэднэ шүү дээ.

	Бадам

	 — Сүрэн ч болгоод л байгаа хүн дээ. За яах вэ. Ерөнхийтэйгөө таарамжгүй байдаг тал бий юм биз. Нөхөр Сандаг түүний ажлыг ч сайжруулна л байх. Мэргэжлийн хүн болохоор. Харин түүний цалингаар ажиллаж болох уу даа.

	Сандаг

	 — Надад цалин ч хамаа алга л даа. Би оюутны цалингаар ч амьдраад болоод байсан юм. Малд л ойр ажиллавал боллоо.

	Дамдин

	 — Нөхөд ийм саналтай байгаа юм бол бригадын даргаар тавивал яасан юм бэ? Мэргэжлийн цалингаар нь ч ажиллуулсан хамаатай юу? Манай нэгдэлд дээд мэргэжлийн бригадын даргатай түр ч болсон туршаад үзвэл яасан юм, Бадам аа!

	Бадам

	 — Би хувьдаа зөвшөөрөхгүй. Санхүүгийн асуудал нарийн. Цалингийн зөрүүг яах вэ? Ажиллаж байгаа хүнийг нь яах вэ?

	Цэвэлмаа

	 — Ажлаа нээрээ сайжруулъя гэвэл дээд мэргэжлийн бригадын дарга тавихад яадаг юм. Сүрэн нягтлан бодогч хүн юм байх чинь лээ. Тоо бүртгэгч хийлгэж болно шүү дээ.

	Дамдин

	 — Нээрээ ч тэгж болох л юм биш үү дээ, Бадам аа! гэж царайчлангуй асуув.

	Бадам

	 — (ууртайгаар) За тэгвэл би мэдэхгүй. Дураараа болцгоо! 

	гээд төлөвлөсөн тушаалаа урж хаяад гарлаа!

	 

	* * *

	 

	8. Улсын баяр наадмын дараах амралтын өдөр зугаалгад явах нэгдлийн гишүүд машин дээр суучихсан байна. Манал, Цэвэлмаа хоёр гарч ирэхэд нөхөд нь “Та хоёр яасан ямбатай улс вэ? Яваач, гүйгээч!” гэж хашхирч байна.

	Машины ард дэгжин костюмтай нүдний шилтэй өндөр цагаан залуу цаашаа хараад зогсож байна.

	Цэвэлмаа

	 — Өнөөх найз чинь энэ үү?

	Манал

	 — Тийм, нааш ир! Хоёулаа урьдаар түүн дээр очоод чамайг танилцуулаад орхиё!

	Цэвэлмаа, Манал хоёр машины араар тойрч түүн дээр очоод:

	Манал

	 — За өвгөөн сайхан баярлав уу? Танилц? Манай зоотехникч гэж хэлэв. Занаа эргэж Цэвэлмаатай харц тулгараад дуугүй гөлөрчхөв.

	Занаа

	 — Өө энэ чинь чи байсан юм уу (гэж дэмий л дуугарав).

	Цэвэлмаа

	 — (нүдэнд нь хилэн гялалзаж зэвүүцэл жигшил тодорч) Тийм! Бадам даргын хүү чинь «та» байсан юм бий! (гэснээ Манал тийш эргэж) За Манал аа, би зугаалгад явахаа байлаа! (гээд шулуухан эргээд явчихлаа. Манал гайхан Занааг харав).

	Занаа

	 — За би ч бас больё. Өнөөдөр өвгөний чинь бие муу байна гээд эргээд гэр өөдөө алхлаа.

	Манал

	 — (Цэвэлмаагийн хойноос яаран гүйцээд) Цээеээ чи яачхав?

	Цэвэлмаа

	 — Яагаа ч үгүй. Замдаа хорт могой харчихлаа. Би явж чадахгүй. Чи найзтайгаа яв! 

	гэж ууртай хэлээд улам ширүүн алхлаа. Манал хойноос нь алхсаар л байна.

	— Та нар яав аа! Яасан маягтай юм бэ? Явах юм уу үгүй юу? 

	гэж машин дээрээс хашхирч байна.

	Манал

	 — (эргэж) Бид болилоо! гэж хашхирч байна.

	 

	* * *

	 

	9. Бадам даргын контор. Цэвэлмаа Жагдал хоёр даргатайгаа ярьж байна. Гадаа цас будран харанхуйлж байна. Намар орой болжээ.

	Цэвэлмаа

	 — Би үүнийг чинь дураараа хэлээд байгаа юм биш. Сандаг ч хэлж байгаа юм биш. Сайн үүлдрийн малын үрээр зохиомол хээлтүүлэг хийхэд үрийг газар дээр нь шинжлэх номтой юм шүү дээ!

	Бадам

	 — (зэвүүнээр) Би тэр номыг чинь мэддэггүй хүн шүү. Битгий надад номчирх. Пунктийн дэргэд заавал лаборатори барина гэж түвэг удах хэрэг юу байна? Чиний энд лаборатори гэж нэг юм байгаа биз дээ. Тэндээ шинжлэхэд яагаад болдоггүй юм бэ? Барилдахаасаа таахалзах нь гэж хий л сүр сүндэр болохоос өөр юм алга, та нарт!

	Цэвэлмаа

	 — Сүр сүндэр биш шинжлэх ухаан. Номтой заавартай юмыг л хэлж байна. Энэ ажилд алдаа дутагдал гараад мал сүйтгэвэл хэн хариуцах вэ?

	Бадам

	 — (гар нь чичрэн) Чи шинжлэх ухаанаар намайг бүү далайлга! Түүнд чинь орон нутгийн бололцоо гэж нэг юм байдаг байх! Тийм л шинжлэх судлах хэрэгтэй юм бол эндээ хий гэж чамд хэлж байна. 

	Жагдал айсан байртай тэр хоёрыг ээлжлэн харж байна.

	Бадам

	 — Та нар надаас өчнөөн төчнөөн банз материал шаардаж байгаад авсан. Тэр пункт чинь бэлэн болсон уу?

	Жагдал

	 — (бэмбэгнэж) бараг бэлхэн болсон шүү, дарга аа

	Бадам

	 — Бараг гэнэ! Хэзээ «бараг» биш бүр «бэлэн» болох юм бэ?

	Цэвэлмаа

	 — Таныг цонхлох шил өгөхөөр л бэлэн болно.

	Бадам

	 — Мө-өн! Заавал шилээр яадаг юм бэ! Базар даавуугаар л болгох юм байх чинь бил ээ!

	Цэвэлмаа

	 — (зөөлөрч) Даавуу чинь гэрэл гэгээ муутай. Хүйтэн салхи орвол түүнийг чинь үхүүлчихдэг юм шүү дээ, дарга минь. Та алганы чинээ дөрвөлжин шил өгүүлээд орхи л доо

	Бадам

	 — Би чамд шил байхгүй гэдгийг монгол хүн монгол хэлээрээ хэлээд байна (Жагдалд) Чи явж даавуугаа нярваас олж ав!

	Жагдал

	 — «За!» гээд гарахыг завдтал

	Цэвэлмаа

	 — Байз! Чи хүлээж бай! (зогсооно) Та аж ахуйд эзэн болж байгаа юм бол ганц хуудас шил олоод өгөөдөх!

	Бадам

	 — (дахин ширүүсэж) Байхгүй гэж чамд хэлж байна. Цонхны минь шилийг ховхлоод авдаг юм эс болбол!

	Цэвэлмаа

	 — (шартайгаар) Хуулаад авсан ч яадаг юм. Би ямар гэрийнхээ тоононд хэрэглэе гэж байгаа биш. Май үүнийг аваад яв! 

	гээд даргын өмнөх хөндлөн ширээний шилийг хуу татаж аваад Жагдалд бариулав.

	Бадам

	 — (ухасхийн босож ширээ шаагаад) Чи ер нь яасан задарсан хүүхэн бэ? Яасан танхай яатуу вэ? Энэ айлын чинь юмыг би мэдэх үү? Эсвэл чи мэдэх үү? Нааш ир чи. Дарга дээр орно.

	Цэвэлмаа

	 — Яадаг юм оръё! (Жагдалд) Чи наадахаа аваад яв.

	 

	* * *

	 

	10. Цэвэлмаа зохиомол хээлтүүлгийн үрийг микроскопоор харж байна. Дараа нь гурван шил савтай юм жолоочид өгч байна.

	Бадам

	 — (Цэрэнд) За Цэрэн минь наадахаа хагалчхав. Хөлдөөчхөв. Замдаа нар салхи үзүүлэлгүй нямбай авч яваад Сандагт атгуулж орхиорой доо. Заавал хугацаанд нь хүргэнэ шүү! Мэдэв үү?

	Цэрэн

	 — За, за, мэдлээ! Хаанаас даа!

	 

	* * *

	 

	Цэрэн жолооч машин нь унтарчихсан засах гэж оролдож байна. Суудал дороос түлхүүр авах гэж нэг шилтэйг нь гаргаж дөрөөвч дээр тавив. Тэгээд машинаа оролдож байна. Тэнгэр цэлмэж жихүүхэн хүйтэн болж байна. Шингэх нарны хурц гэрэлд хамаг юм нь улаан болсон шиг харагдаж байна. Машинаа засаж янзлаад түлхүүрээ далд хийхээр ирлээ. Дөрөөвч дээр байгаа шилтэй юмыг хараад

	Цэрэн

	 — Пээ золиг! Энэ ёдрыг мартаж орхиж! Арай хөлдчихөөгүй байгаа? Сэгсэрч үзнэ. Дараа нь тагийг аван давхар гэрээс гаргаж нарны гэрэлд харж байна. Тэгээд инээмсэглэж

	Цэрэн

	 — «За яамай. Арай ч хөлдчихөөгүй юм шиг байна 

	гээд санаа амарсан байртай цааш нь тавьж байна. Машин цааш давхив. Өглөө эрт Пункт дээр давхиж очиж байна. Жагдалд өнөөх шилтэй юмыг өгч байна.

	Цэрэн

	 — Урьд шөнө хүйтэн хонолоо. Наадахыг чинь хөлдөөчих вий гэж айж явлаа. Арай гайгүй байгаа. Чи сайн үзээд аваарай! Бүрэн бүтэн чамд тушаалаа шүү!

	Жагдал

	 — (үзэж аваад) Бүрэн бүтэн л байна. Өнөөдөр Дорж гуайн суурь хонийг үүгээр хээлтүүлэх юм. Бригадын дарга одоо яваад ирнэ. Чамайг хождуулах нь гэж айж байлаа. Өнгөрлөө л гэж бодлоо.

	Цэрэн

	 — (тэр цэгийн байшинг эргэцүүлэн харж) Жаахан хөөрхөн цонхтой! Догь байшин шив дээ!

	Жагдал

	 — (инээмсэглэж) Тийм шүү гэнэ.

	Сандаг, Жагдал хоёр зохиомол хээлтүүлэг явуулж байна. Цэрэнжид хээлтүүлсэн хоньдыг холбооноос тавьж байна. Дорж зохиомол хээлтүүлгийг явуулж байгаа байдлыг харж урт гаансаар морин дээрээ тамхи татан зогсоно. Цэрэнжид холбооны сүүлчийн хонийг тавилаа. Сандаг хээлтүүлгийн цэгийн үүдэнд гарч ирээд Дорж, Цэрэнжид хоёрыг даллан дуудаж байна. Жагдал тийшээ орж байна.

	Сандаг

	 — За Дорж гуай! танай суурийн хонинд зохиомол хээлтүүлэг хийж дууслаа. Тэгэхлээр одоо хамаг хэрэг та хоёроос л болно шүү! Энэ хонийг сайн маллаж, арчилж, хээлийг нь хамгаалах хэрэгтэй шүү! Гарсан төлд нь ч их арчилгаа орно шүү!

	Дорж

	 — Хээл авсан л байдаг бол ч бид хамгаалахыг л бодолгүй дээ. Хүүхээ энэ чинь одоо хуц муц ч үгүй ингээд л болдог юм биз?

	Сандаг

	 — (инээмсэглэж) Хуц хуцдаа бүр чамаарын үрээр хээлтүүлсэн шүү! Яагаа вэ, та нарын наадмаар үзсэн өнөөх гурван хуцын үрээр шүү! Харин та дахиад хуцанд ойртуулж болохгүй шүү! Сайн анана шүү!

	Дорж

	 — За, за, хаанаас!

	 

	12. Доржийн гэрт лааны гэрэл сүүмэлзэж байна. Цэрэнжид хоолоо хийж зуухны аман тушаа бөртгөнөнө. Дорж лаанаас тамхи асааж хацраа хонхолзуулан сорж бодол болж сууна.

	Дорж

	 — Цэрэнжид ээ! Өвгөн чинь маргааш мордоно байгаа.

	Цэрэнжид

	 — (гайхаж) За! хаачих чи нь вэ?

	Дорж

	 — Хуцын Дорлигийнхныг хүрээд муу шар халзан хуцаа аваад ирвэл яасан юм. Сүрэгтээ хэд хонуулаад буцаачихна биз!

	Цэрэнжид

	 — (айж гайхсан мэт харж) Галзуурав уу чи! Бригадын дарга юу юу гэж захилаа. 

	Дорж

	 — мэдэгдэх алба уу?

	Цэрэнжид

	 — Зоотехникч нар хаанаас чи бид хоёроос дор амьтан байна гэж. Нэгийг мэдээ л биз. Чи зүгээр мөрөөрөө л салгалж бай гэм!

	Дорж

	 — Ай мэдэхгүй дээ (санаа алдан ор налан хэвтэж гаансаа гар хурууныхаа үзүүрт эргүүлж байна.

	 

	* * *

	 

	13. Түүнээс хойш хэдэн сар өнгөрч Дорж Цэрэнжид хоёр хонь төллүүлж байна.

	Цэрэнжид

	 — (ярвайчихсан) Ёстой үйлс маань пад харлажээ. Энэ хэдэн хурга нь хиараад дуусах юм байх! Гөлчгий шиг юм өлбийж байгаад үхэх юм гэж нялх хөрвийн хашаанаас үхсэн хурга тэврэн гарах зуур үглэж байна.

	Дорж

	 — (төллөх шахуут хонинд өвс тавьж өгөнгүүт) Нялх биз? Заяа нь хая! Сандаг та хоёроос л ганц боллоо доо.

	Цэрэнжид

	 — (бэлчээрт гаргах хонь хашаанаас гаргангуут) Би яагаа вэ? Үхдэг мал үхдэгээрээ л үхэж байгаа биз. Амыг нь барьчхаад байгаа биш.

	Дорж

	 — мэддэг чаддагаараа муу хуцаа аваад ирье гээд байхад... Еэ гэгээ минь болохгүй! Сандаг юу гэлээ, энээ тэрээ гээд байсны чинь харгаа энэ дээ. Тэгсэн бол өдийд ядаж хэдэн монгол хургатай байхгүй юу?

	Цэрэнжид

	 — (ажлаа хийх зуур) Хэн мэдэх вэ? Эднийг чинь мэддэг чаддаг л улс гэж бодохгүй юу?

	Дорж

	 — (ажлаа хийсээр) Бодох... бодох гэнэ! Өөрөө бүү мэд. Мэдсэн хүний үгэнд бүү ор! гэж тангадын хараал хүрсэн хар хуухай!

	Хашааны гадаа «жаран ес» машин давхин ирж Манал үл таних хүний хамт гарч ирлээ. Төвийн хэвлэлийн сурвалжлагч иржээ. Зургийн аппарат зүүсэн харагдана. Тэд хашаа дээр ирж мэндлэв.

	Манал

	 — За Дорж гуай төл ямар вэ? Өвчин эмгэг гайгүй биз?

	Дорж

	 — Гайгүй аяа алд! Баахан нь сувайрчихлаа. Гарсан хэдэн хурга нь өлбийж байгаад үхэх юм байна.

	Сурвалжлагч 

	— Хэчнээн хурга үхээд байна.

	Дорж

	 — (урам хугарсан бололтой) Өө хэн мэдэх вэ? хорь гуч болоо биз. Өнөө шөнө хүртэл үхээд л хонож. Манал минь чи ашгүй хүрээд ирж. Нэг аакт маакт хийгээд өгөөрэй.

	Манал

	 — (эхлээр байгаа хургыг үзэж) Чацга алдаж байна уу?

	Дорж

	 — Онц мэдэгдэх юмгүй юм даа.

	Манал

	 — Ер нь л туниа муутай төл гарч байгаа юм байна. Онцын өвчин мэдэгдэхгүй л юм даа.

	Сурвалжлагч

	 — (гайхасхийж) Тэгвэл яагаад үхэж байна гэж үзэх вэ?

	Манал

	 — (түгдэрсхийж) Аа энэ яах вэ, ажиллагаа арчилгаанаас болно. Хээлтүүлгийн гэм байж ч болно.

	Сурвалжлагч

	 — Дорж гуай та төл бойжуулах талаар амлалт үүрэгтэй юу?

	Дорж

	 — Уул нь ерэн таваас зуу л гэсэн юм. Тэр ч бүр өнгөрчээ. Хорь гучин хувь нь угаасаа ч сувайрчихлаа. Гарсан төл нь өлбийж байгаад учир нь олдохгүй үхэх юм. 

	Сурвалжлагч юм бичиж авч байна. Манал үхсэн хурганы арьс үзэж акт бичиж байна. Дорж актыг авч түрийвчиндээ хийж байна. Сурвалжлагч хашааны зургийг авч байна. Тэднийг давхиж гүвээний цаад руу ороход эсрэг талаас нь хоёр морьтой хүн гарч ирсэн нь Цэвэлмаа, Сандаг хоёр байлаа. Дорж Цэрэнжид хоёр тэднийг мэндлэхэд сулхан хариу хэлж байна.

	Цэвэлмаа

	 — За Дорж гуай мал хэр төллөж байна.

	Дорж

	 — (уцаартайгаар) Элэнцгээ төллөх вэ? Бараг тал хувь нь сувайрчихсан байна.

	Цэвэлмаа

	 — Яагаад тэр бил ээ?

	Цэрэнжид

	 — Өө яасныг яаж мэдэх вэ!

	Дорж

	 — Яасныг одоо та бүхэн л мэддэг байх даа! (Сандагийн зүг ууртай ширвэж, Гарсан хурга нь өлбийсөөр байгаад үхчих юм)

	Цэвэлмаа

	 — Ямар өвчнөөр! Малын эмч ирэв үү?

	Дорж

	 — (тамхи татан сууж) Саяхан л бас ирээд явлаа. Онцын өвчин алга. Хээлтүүлгийн муугийнх л гэж байна. Тэгээд акт хийж өглөө! (Өврөөсөө түрийвч гаргав. Түүнээс бичиг гаргаж Цэвэлмаад сарвайв).

	Цэвэлмаа

	 — (уншиж үзэж байна) Арчилгаа муугаас гэсэн байна шүү дээ!

	Дорж

	 — (гайхаж) Тэгж бичсэн байна уу? Тэр чинь яадаг гуйлгачин вэ? Хөгшин бид хоёр зовлогоо хайрлахгүй зүтгээд байгаа юм сан! Ямар арчилгаа маллагаа нь муу бол оо юм бол?

	Сандаг

	 — (сая болтол дуугүй хамар унжуулан бодол болж байснаа) Тэр яах вэ, Дорж гуай! Бид учрыг нь олно. (Цэвэлмаад) Их гайхалтай юм шүү. Ажиллагааны хувьд энэ хоёр хөгшинд хир халдаах аргагүй байгаа юм.

	Цэвэлмаа

	 — За үзье дээ! (гэж босоод тэднийг дагуулан явж бүх байр саравч өвс тэжээлийн байдлыг шалгаж үзэж байна. Битүү байран дотроос гарч ирэхэд)

	Дорж

	 — За Цэвэлмаа минь үүнээс хойш түүнээс цааш энэ хонь төллүүлнэ гэдгийг чинь бүрмөсөн цэглэе! Төчнөөн өчнөөн хувь өсгөнө төллүүлнэ гэж амласныг хэлэх үү? Бүр нэг эзийн шор нь хатгаад байсан юм байх! За ёстой нэг аль муугаа үзэж байна аа, бид хоёр ч. Бүү үзэгд! (гэж бухимдан үглэж байна. Цэвэлмаа толгой гудайн, магнай үрчийлгэж бодол болж байна).

	Цэвэлмаа

	 — Хачин юм даа. Өдий олон хонь яагаад сувайрдаг байна аа? Дорж гуай минь та хуцтай нийлүүлчихсэн юм биш биз?

	Дорж

	 — Хаанаас. Тэгсэн бол өдийд ийм байх уу? Еэ бас тоогүй. Хуц тавьчихмаар санагдаад байсан юм шүү. Еэ бас тоогүй (шогширно, Цэвэлмаа гүн бодол болж байна).

	Сандаг

	 — Жагдал бид хоёр ч хээлтүүлгийг сайн боллоо л гэж бодсон юм даа. Нэг л хачин битүүлэг хэрэг юм.

	 

	14. Орлогч даргын өрөөнд тав зургаан хүн сууж байна. Нэгдлийн зөвлөлийн хурал болж шилмэл суурийн хонин сүргийн төл бойжилтод гарсан хохирол дутагдлыг арилгах талаар авч хэлэлцэж байжээ.

	Дамдин дарга толгойгоо гараар түшиж бодлого болон сууж байна. Цэвэлмаа Манал хоёр, хоёр буланд өөд өөдөөсөө харж урвайн сууна. Манал үе үе Цэвэлмаагийн зүг хулгай нүдээр харна.

	Бадам дарга ямар нэг их хурал дээр шүүмжлэл тавьж байгаа юм шиг сүртэй ярьж байна.

	Бадам

	 — Та минь, нутгийн шилмэл омгийн хонины суурь сүрэг байгуулах гэж нөхөр Цэвэлмаа хэчнээн сүр сүндэр болсныг та нар санаж байгаа байх! Бригадад мэргэжилтэн хүн, тэр дундаа өндөр цалин хангамжтай дээд мэргэжлийн хүнээр дарга тавивал л бараг диваажин болно гэх нь холгүй юм ярьж, зүтгэж, дайрч байгаад Сүрэнг халуулж Сандагийг тавиуллаа. За тэр хүн нь ч яах вэ зохиомол хээлтүүлгээ хийлгэсэн юм. За бас зохиомол хээлтүүлгийн байнгын цэг байгуулна гэж хэчнээн юм болсон бил ээ? Та нар санаж байгаа байх. Миний ширээний шилийг хүртэл омогдож аваад аваачиж гэгээвчийг нь шиллүүллээ. Ингэж сүйд майд болж үр дүн нь юу болов? Тэр шилмэл омгийн хонины гуч гаруй хувь нь сувай. Үлдсэн нь хургалсан боловч хурга нь хэдэн арваараа үхэж байна. Бас тэгэхдээ учир нь олддоггүй өвчнөөр шүү!

	Энэ хохирол дутагдал юуны учраас гарав? Энэ бол нөхөр Цэвэлмаа хүний үг авдаггүй, биеэ тоосон дураараа аашилдаг, сахилга бат, ажлын хариуцлага байхгүй, зарчимч журамгүй, удирдлага хүлээдэггүйн улмаас гарч шүү дээ. Бид нэгдэлч түмний өмч хөрөнгө түүний сор болсон мал сүргээр хэн дуртай танхай хүний гарыг угаалгаж таарахгүй. Тэгэх эрх ч бидэнд байхгүй. Энэ уршигтай явдлын гол шалтгаан нөхөр Цэвэлмаагийн «өөрийн чиглэл» барина гэж дураараа аашилдагт л байгаа юм. Цэвэлмаа «ажилдаа эзэн болно» гэж омогдох дуртай. Одоо алдаа дутагдалдаа ч бас эзэн болно байх гэж бодож байна. Түүний энэ дураараа аашилдгийг нь «ажилдаа эзэн болж байгаагийн шинж» гэж боддог хүн ч бас байдаг байх. (Дамдин Бадамыг сүрхий харж инээмсэглэв). Нэгдлийн үйлдвэрлэлд гарсан энэ хохирол дутагдлыг нөхөр Цэвэлмаад шууд хариуцуулбал таарна. Ийм явдалтай эвлэрч сууж чадахгүй гэдгийг хэлье!

	Дамдин

	 — (босож) Нөхөд минь, энэ ч нээрээ ноцтой явдал болж байна. Манай шилдэг омгийн хонины суурь маань одоо манай шившгийг дэлгэдэг газар болж хувирч байна. Гэхдээ одоо бидэнд үүний учрыг олох нь чухал. Эс тэгвэл бид засаж чадахгүй. Энэ юунаас болов? Хээлтүүлгийн алдаа юу? Малчны муугийнх уу? Өвчин эмгэгийн шалтгаан байна уу? Хэн юун дээр буруутай юм уу зэмтэй вэ гэдгийг гаргаж ярих хэрэгтэй байна. Энэ талаар нөхөр Цэвэлмаа чи өөрөө юу бодож байна даа?

	Цэвэлмаа

	 — (царай нь барайж ирснээ дараа нь цонхийв). За би үнэндээ юу гэж хэлэхээ мэдэхгүй байна. Тэр даргатай зөрдөг, дураар аашилдаг, бригадын даргыг солих санал тавьсан, шил хуу татаж авсан цөм үнэн. Гэвч үүнээс болж ийм хохирол дутагдал гарсан гэж хэлж чадахгүй. Малчны ажиллагааг бол би ч шалгасан. Сандаг ч мэдэж байна. Тэдэнд нялзаах юм даанч байхгүй. Жагдал, Сандаг хоёрыг зохиомол хээлтүүлгийг зөв зүйтэй явуулсан байх гэж би найдаж байна. Тэдний буруу байсан бол хагас нь хургалаад байгаа учир юу вэ? Үрийг би үйлийн үргүй шинжлээд үзэхэд яах ч аргагүй л эрүүл, хөдөлгөөн сайтай үр байсан юм. Ингэхлээр ямар учиртайг би үнэндээ мэдэхгүй байна. Нэгэнт мэдэхгүй болохоор энэ миний л алдаа дутагдал юм гэхээс өөр яах вэ! Намайг яаж шийтгэж арга хэмжээ авсан ч надад гомдох юм алга! (суув. Түүний царай хачин болж хоолой нь зангирав).

	Дарга

	 — Манал чи юу гэж бодож байна.

	Манал

	 — (босож, сайхан өтгөн хөмсгөө сөхөж) За тэгэхлээр намайг сурвалжлагчтай Дорж гуайн суурь дээр очиход онцын мэдэгдэх өвчин байгаагүй. Хээлтүүлгийн дутагдал л гэмээр байсан. Гэтэл би Цэвэлмаатай хамт тэр үрийг шинжилж үзэлцсэн юм. Яавч ийм болмооргүй л үр байсан. Сандаг, Жагдал нарын буруу байсан бол хагас зарим нь яагаад хургалах бил ээ? Намайг очиход онцын мэдэгдэх өвчин байгаагүй мөртөө олон хурга үхсэн байсан. Тэгэхлээр би маллагаа, арга ажиллагааны шалтгаантай гэж акт хийж өгсөн юм.

	Бадам

	 — Чи одоо эцсийн эцэст хэний буруу гэж хэлэх гээд байна.

	Манал

	 — За бүү мэд! Өвчин байгаагүй болохоор миний буруу ч гэлтэй биш. Гарсан төл үхсэнийг зоотехникч нарт тохолтой биш. Бас сувайрсны буруу малчных ч гэхэд хаашаа юм дээ.

	Дамдин

	 — Нөхөр эмч чи жаахан чигтэй яримаар байна. Чинийхээр бол ер нь малын буруу болж байна уу (инээлдэнэ). Ер нь энэ чинь малын ажлын мэргэжилтэн та нарын л буруу шүү дээ.

	Бадам

	 — Үүнийг ийш тийш нь нялзаах хэрэггүй юм аа. Хээлтүүлэг нийлүүлгийн буруу гэдгээ Цэвэлмаа өөрөө ч хүлээж байх шив дээ. Ажлаа сайн мэдэхгүй мөртөө мэдэмхийрхэж дураараа аашилдаг нөхөр Цэвэлмаад мал аж ахуйн үйлдвэрлэлд хохирол учруулсны нь хариуцлагыг хүлээлгэвэл зохино. Хатуу арга хэмжээ авах хэрэгтэй.

	 

	* * *

	 

	16. Манал Цэвэлмаа хоёр хурлаас харьж явна.

	Манал

	 — Хонгор минь санаа бүү зов. Ажил дээр аль алдаж сүйрч зэмлүүлэх шийтгүүлэхийг тэр гэх вэ? гэж тайтгаруулав.

	Цэвэлмаа

	 — Чи үүнийг нээрээ миний алдаа гэж бодож байна уу?

	Манал

	 — Сувайрна гэдэг чинь хээлтүүлгийн л алдаа шүү дээ. Найз нь үнэндээ чиний алдаа гэж мэдэж байсан л даа. Ганцхан хэлээгүй юм.

	Цэвэлмаа

	 — Тэгвэл чи мэдсээр байж ажиллагаа маллагааны муугийнх гэж юунд акт бичсэн юм бэ?

	Манал

	 — (хүүхнийг мөрөөр нь тэвэрч) найз нь чамайгаа бодоод л тэгсэн хэрэг дээ.

	Цэвэлмаа

	 — (ууртайгаар тэвэрсэн гарыг нь зайлуулж) Тэгвэл чи үүнээс хойш намайг бодож байхаа боль. Энэ бол миний ажлын алдаа байж! Чамтай ингэж маяглаж байдаг минь ч бас миний амьдралын алдаа юм шиг байна! Баяртай! гээд гүйж байшиндаа ороод хаалгаа түгжив.

	Манал

	 — (үүдийг нь татаж үзээд) Би гэдэг амьтан энэ ажил, ая тал хоёроос л болж ингэж баларч явах юм даа! (гэж гүн санаа алдаад хаалга руугаа явав).

	 

	17. Цэвэлмаа орон дээрээ түрүүлгээ хараад хэвтэж байна. Уйлж байв. Түүний нүдэнд гэр орныхон нь харагдах шиг болно.

	“— Чи сайндаа л нэг нэгдлийн даргын зарц болно” гэж Занаа шивнэх шиг санагдана. Энэ хорт могойн үг үнэн гэж үү? Би ажилдаа эзэн болж чадахгүй гэж үү? Би тэр үрийг буруу шинжилсэн гэж үү? Чи ерөнхий зоотехникч гэж байж үүний учрыг олж чадахгүй гэж үү? Ингэхлээр чамайг ямар мэргэжилтэн гэх вэ дээ? Ёстой л «ерөнхий зоо» гэгч нь байж таарах нь дээ! Учирч танилцсан хүн чинь ийм ялимгүй гэж үү? Ай их санаатай жаахан Цэвэлмаа минь, чи хэзээ зорьсондоо хүрнэ дээ! Чамд мэдэхгүй чадахгүй юм ч багагүй юм байна даа! Чи өөртөө гайтайгаар барахгүй бусдад балагтай биш үү?” гэж бодон өрөөндөө урван хөрвөн хэвтэж байна. Түүний нүд бүлцийж жинтүү нь шал ус болжээ.

	 

	* * *

	 

	18. Шөнө орой болсон хойно санхүүгийн өрөөнд Жамсран олон мэдээ баримт үзэж хүснэгтээс харж, үе үе сампинд тоо хийж юм бичиж байв. Адаг сүүлд нь гараа алдлан суниаж өврөөсөө хатуу хайрцагтай тамхи гаргаж нэгийг асаан бичсэн зүйлээ гөлийн бодол болов.

	Зохиомол хээлтүүлэгт ерөнхий зоотехникчийн гаргасан алдаа дутагдлын улмаас нэгдэлд учирсан хор хохирлын тооцоог ч дээд хэмжээгээр бодож гаргалаа даа. Энэ бол бас Цэвэлмаа бид хоёрын «хувийн тооцоо» ч болог, цаашаа! Тэр хүүхэн надад давилуун зан гаргаж намайг эрийн хувьд басаж доромжилсон гэж бодов. Түүний чихэнд «наад адгуусаа чирээд гарга!» гэж хүүхэн хүний дуу цангинах шиг болно.

	«За яах вэ, чи намайг бүр нэг хуц ухнархуу юм бодож л бай! Би далим олдвол битүү түншиж мөргөхөөс буцахгүй адгуус гэдгээ чамд нэг үзүүлье!» гэж бодон инээмсэглэв. Тэгээд бичгээ авч босов.

	 

	Бадам дарга бас өрөөндөө албархуу сууж байна. Тэр дарга «мэдээлэх хуудас» гэсэн хавтастай бичиг үзэж сууна. Нэг хуудас хартал «Сүү фермийн газар өвс ногоогүй улаан шал болсны дээр дэлэнч ихтэй, олон үнээнд дэлэнгийн өвчин ч байна. Үүний улмаас сүүний гаралт дундаж хэмжээндээ хүрэхгүй байна. Иймд нутаг сэлгэж нүүлгэх арга хэмжээ авч өгнө үү?» гэж Цэвэлмаа цангинан шаардаж байх шиг сонсогдоно. Дахиад нэг хуудас эргүүлж уншихад «Орлогч дарга танаа. Онгон дэнжийн хадлан гэдэг чинь борог шарилж голдуу өвстэй юм. Бод малд болох боловч бог малд төдий л тохирохгүй юм. Нэгдэлдээ шимт тэжээлийн ургамал тарьж бог малдаа тэжээл бэлтгэдэг болбол ямар вэ? Жич хоёрдугаар бригадын хадсан 500 бухал гэдэг чинь яавч 200 бухлаас хэтрэхгүй юм байна. Бухал гэдэг нь хулганын хөеө шиг жижигхэн юм аа. Бригадын дарга дэгс мэдээ өгсөн байна. 8-р сарын 10. Цэвэлмаа» гэжээ.

	Бадам

	 — «Хэ, хадлангаа авч чадахгүй байж бас тариалах гэнэ?» 

	Дахин нэг хуудас харж байна... «Хоёрдугаар бригадын хонинд ангилан ялгалт ерөөс хийгдээгүй юм уу, хийсэн боловч тэр нь одоо бүрмөсөн алдагдсан байна. Бригадын дарга Сүрэн энэ талаар ямар ч санаа тавьдаггүй хариуцлагагүй ажиллажээ. Түүнийг халж өөр хүн тавивал яасан юм бэ? Энэ талаар шийдэж өгнө үү,? Цэвэлмаа» гэж хэлж байх шиг сонсогдоно.

	Бадам — «За тэр! Дандаа л халах солих, өөрчлөх нүүлгэх, хоосон сүр бадруулж хамаг ажил үймүүлж, яршиг түвэг удахаас л өөр юмгүй хүн дээ. Энэ жаахан бүсгүй нэг л их хувьсгаж хамаг юмыг өөрчилж эргүүлж хөрвүүлэх гэдэг биеэ тоосон дээгүүр санаатай хүн. Үүнийг дурдан оруулж болох юм даа!» гэж бодон цаасан дээр бичнэ.

	Жамсран хэдэн хуудас бариад орж ирэхэд

	Бадам

	 — За юу болов. Юм гарч байна уу?

	Жамсран

	 — За энэ л байна. Тэгээд та үзээд хэрэгтэй юм байвал ав даа! (гэж бичгээ өгөв) Тэгээд би ч одоо явах уу даа!

	Бадам

	 — Наадах чинь бүрэн нарийн гарсан биз! (авч үзнэ) Тэгвэл явбал яв даа! 

	Бадам дараа нь мэдээлэл, өргөдөл гомдол гэсэн хавтас сөхөж үзэж байна. Тэгээд өмнөө дэлгэж тавьсан цаасан дээр бүдүүн гардаг үзгээр «Намын гишүүний мэдээлэл» гэж хэв хэлбэр муутайхан сарзгар бичгээр өргөн палигар бичив. Тэгснээ нэг дээд буланд «Маш нууц» гэж бичээд доогуур нь хоёр зурав.

	 

	* * *

	 

	Дамдин даргын өрөөнд Бадам, Жамсран, Цэвэлмаа, Жамба, Манал тэргүүтэн сум нэгдлийн гол гол хариуцлагатан байна.

	Дамдин дарга 

	— За нөхөд минь аймгаас манайд маш том шалгалт хүрээд ирж дээ. Танай зарим нөхдийн хүсэлтээр ирсэн гэж байна. Та нарын дотроос хэн чинь юу шалгуулж, юу илрүүлэх гэсэн юм. Би хувьдаа ойлгохгүй байна. Гэвч нам төрийн энэ шалгалт манай ажилд байгаа алдаа дутагдлыг зөв шударга олж илрүүлнэ байх гэж итгэж байна. Тэгэхлээр та нар ажил төрлөө шалгуулахад бэлтгэх хэрэгтэй байна. Зөв шударга зарчимч хариуг асуусан сонирхсон асуултад нь өгөх нь зүйтэй байна. Намын хянан шалгахад удсан хашир ажилтан Найдан, хөдөө аж ахуй санхүүгийн хоёр мэргэжилтний хамт иржээ 

	гэхэд тэнд суугсад бие биеэ харцгаав. Энэ гэнэтийн шалгалтыг хэн дуудуулав? гэж цөм асуух мэт харцгаана. Бадам дарга дуугүй, Жамсран гараараа оролдож сууна.

	 

	* * *

	 

	19. Бадамын өрөөнд хөдөө аж ахуйн мэргэжилтэн намхан бүдүүн хүн Цэвэлмаа, Манал тэргүүтийг ээлж дараагаар хүлээн авч ярилцаж байна. Хажуугийн ширээнд санхүүгийн мэргэжилтэн намхан хорчгор хүн ерөнхий нягтлан, Жамсран хоёртой бүртгэл тооцоо, төсөв төлөвлөгөө, мэдээ сэлтийг үзэж байна.

	Даргын тасалгаанд Найдан гэдэг өндөр буурал өвгөн Дамдин, Бадам хоёртой ярилцаж байна. Нэгдлийн зөвлөлийн тэргүүлэгчдийн хурлын тогтоол шийдвэрийг үзэж байна. Тэд Доржийнхны сууриар очиж Сандаг, Жагдал нар, Дорж зэрэг малчидтай ч уулзан ярьж байгаа харагдана.

	Тэр гурван хүн зочид буудлын байранд хоол (чанасан мах) идэж байна. Бадам, Дамдин хоёр орж ирэв.

	Найдан

	 — За бид үздэг хардаг юмаа ч үзлээ. Одоо ингээд буцна. Шалгалтын дүнг бид Намын хороо, гүйцэтгэх захиргаанд илтгэнэ. Тэндээс зохих хариу шийд нөхдөд өгнө байх! гэж байна.

	Дамдин

	 — За тэгээд та бүхний ирсэн зорилго тань бүтэв үү дээ? гэж асууж байна.

	Найдан

	 — Ер нь үндсэндээ тодорхой боллоо л гэж бодлоо.

	Бадам

	 — За та нөхдийн ажилд амжилт хүсье! Энэ ажил тань нэгэнт дуусаж буцах гэж байгаа болохоор бид үдэж гаргая. Аль вэ нөгөөхөө (гэж үйлчлэгч авгайд дохино. Тэр авгай нэг шил архи гаргаж өгнө). Үүнийг амсчихъя! гэж хэдэн хундаганд хундагалав.

	Найдан

	 — Хянан шалгаж яваа улсад ийм юм амсуулах ч зүйд нийцэхгүй дээ, нөхөр орлогчоо! (даажинтайгаар) За гэсэн ч яах вэ. Таны хэргийг нэг тийш болгохдоо бид бас үүнийг чинь бодолцоно (бүгдээр инээлдэн ууцгаав).

	Бадам

	 — Тоглоом ч үгүй энэ шалгалтын дүн ч тэгээд онц удахгүй гарчихна биз дээ!

	Найдан

	 — (инээмсэглэж) Нэг их хүлээгдэхгүй л гэж мэдээрэй! 

	(тэд машиндаа суугаад явлаа) Цэвэлмаа Манал хоёр байшингийнхаа үүднээс тэднийг харж байна.

	Бадам

	 — За яваад өглөө. Ямар үр дүнг гаргадаг шалгалт юм бол?

	Дамдин

	 — Харин ээ! Зөв л үр дүн гараасай бил ээ!

	Насандулам хоршооны үүдэнд хэдэн хүүхэн авгай нартай мөн үүнийг харж зогсож байна.

	Насандулам

	 — Шалгалтынхан яваад өглөө. Муу Цэвэлмаа, Манал хоёрыг ч баллах юм байх аа. Удахгүй л ажлаасаа хусагдах юм уу, донго банга юм уу, нэг юм дуулах юм байх.

	Нэг настай авгай

	— Муу Цэвэлмаа ч гэмгүй л ажлаа хөөцөлдсөн амьтан сан. Наад дарга шүү юм нь л гоочлоод байгаа биз дээ. Бадам даргатай жаахан зөрдөг байх л даа. Тэгээд л тэгж байгаа юм гэв.

	 

	* * *

	 

	20. Машин давхиж явна.

	Хөдөө аж ахуйн мэргэжилтэн

	 — Дарга аа, таны хэлснээр би тэр жолоочтой л уулзаагүй бол хамаг бурууг Цэвэлмаа дээр тохох байлаа шүү!

	Найдан

	 — Юмыг шалгахад ялангуяа намын ажлыг шалгахад их учиртай үзэлгүй болохгүй юм шүү. Тэр жолооч чинь яачихсан хүн бэ?

	Хөдөө аж ахуйн мэргэжилтэн

	 — Хээр аваачаад өнөөх термостой үрийг хөлдөж үү, үгүй юу? гээд нарны гэрэлд харчихжээ. Тэгээд баллаж орхиж.

	Найдан

	 — Ер нь тэгээд хээлтүүлгийн цэгийн дэргэд лаборатори байгуулна гэхэд нь Бадамын татгалзсан нь гол шалтгаан болж шүү дээ. Түүнийг нь дэмжсэн бол үр тээвэрлэх, хүргүүлэх гэх явдалгүй байх байж.

	Хөдөө аж ахуйн мэргэжилтэн

	 — Ер нь орлогч, ерөнхий зоо... хоёр нь таардаггүйгээс л хамаг хэрэг гардаг байна.

	Найдан

	 — Тийм юм аа.

	 

	* * *

	 

	21. Намар болсон байна. Дорж гуайн суурь дээр их хөлтэй байна. Дөрвөн аймгийн зоотехникч нарын бүсийн зөвлөгөөнд оролцсон олон зоотехникч нар энд ирсэн байна. Тэнд нэгдлийн шилмэл омгийн хонин сүргийн суурийг үзэж туршлага солилцож яваа ажээ.

	Цэвэлмаа тэдэнд тус нэгдлийн шилмэл омгийн хонин сүргийг танилцуулж энэ суурийг яаж байгуулсан, хэд хэчнээн хоньтой, хонь хурганы жин хэмжээ, ноосны шинж чанар зэргийг тэдэнд танилцуулан тайлбарлаж ярьж байна.

	Сандаг зарим таньдаг нөхдөдөө өөрийн судалгаа шинжилгээний материалыг үзүүлж байна.

	Нэгдүгээр зоотехникч залуу 

	— Энэ хүүхэн чинь нэгдлийн юу нь юм бэ? Ерөнхий нь үү?

	Хоёрдугаар зоотехникч

	 — Энэ Цэвэлмаа эндхийн ерөнхий зоотехникч бөгөөд мал аж ахуй эрхэлсэн орлогч дарга байх шүү. Ер нь одоо чинь нэгдлүүдийн мал аж ахуй эрхэлсэн гол орлогч дарга нь зоотехникч нар байх журамтай болж байгаа юм гэх шив дээ.

	Нэгдүгээр зоотехникч

	 — Тэр ч аргагүй л дээ. Нэгдлийн мал аж ахуйн үйлдвэрлэлийн гол мэргэжилтэн юм чинь. Харин эдний хуучин орлогч дарга чинь Бадам гуай байгаа биз дээ. Тэр хаачсан бэ?

	Хоёрдугаар зоотехникч

	 — Бадам гуай аль ноднин намар аймгийн нам захиргааны хавсарсан хурлаар илтгэлээ тавьж эндээс хусагдсан гэнэ бил ээ. Одоо сумандаа бригадын дарга гэв үү, тоо бүртгэгч гэв үү, нэг тийм л ажил хийж байгаа гэнэ лээ. 

	Зоотехникч нар нэгдлийн суурь дээр байсан хүмүүстэй салах ёс хийж, хамтран гэрэл зураг татуулаад автобусандаа суугаад яваад өглөө.

	 

	* * *

	 

	Манал, Сандаг, Цэвэлмаа гурав «69» машинаар хурдалж явна. Замд нь шилмэл омгийн хонин сүрэг нь зам гудас налайн бэлчиж байна. Тэднийг ойртож очиход зам дээр байсан сүргийн үзүүр үргэж сүүлээ бандгануулан хурдалж машины урдуур зайлж байна.

	Зорчигчид машинаа зогсоож бууцгаав. Өргөн талд налайн бэлчсэн энэ сүрэг Цэвэлмаагийн зүүдэнд үзсэнтэй адилхан харагдаж байна.

	Цэвэлмаа

	 — (сэтгэл хөдлөнгүй) Нөхөд минь хараач! Би нэгдэлдээ ийм л нэг сайхан сүрэгтэй болохыг мөрөөдөж байсан юм!

	Сандаг

	— (хошигнолгүй) Би ч бас ийм нэг сүрэгт шинжилгээ хийж шинэ үүлдрийн хонь гаргах гэсэн юм. 

	Манал (Цэвэлмааг дал мөрөөр нь тэвэрч)

	— Харин би бол ийм л нэг сайхан авгайтай болж «шинэ хүн» (хүүхэд) гаргах гэсэн юм! (хацарт нь хацраа наана).

	Сандаг

	— Хоромхон. Та хоёр тэгээд зогсож байгаарай! Хонины фон дээр би нэг зураг татуулаадахъя! гэж аппарат шагайна. Цэвэлмаа, Манал хоёр толгой нийлүүлэн инээмсэглэж, санасан хүссэн нь бүтсэн хүний зол жаргалын царайтай байна.

	Тэр гурав машиндаа сууж талын замаар цааш хурдлав. Зоотехникчийн тухай дуу дуулан давхина. Хязгааргүйд хөвөрсөн замаар тэр машин тэнгэрийн хаяа чиглэн одно. Тэдний өмнө хүсэл мөрөөдөл шиг нь урт зам хөтлөн хөвөрнө.

	 

	Төгсөв.

	 

	1972. XII. 21

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

